
በትምህርት ንቅናቄው፤ 

በትምህርት ንቅናቄው፤ ... ወደ ገጽ 4 ዞሯል
ሀገራዊ ምክክሩ፤ ... ወደ ገጽ 6 ዞሯል

ለዓባይ ግድብ ግንባታ ... ወደ ገጽ 4 ዞሯል

ሳሙኤል ወንደሰን 

አዲስ አበባ፦ ባለፉት ስድስት ወራት በትምህርት 
ለትውልድ ንቅናቄ ከ21 ቢሊዮን ብር በላይ በገንዘብና 
በዓይነት በመሰብሰብ 749 አዳዲስ ትምህርት ቤቶች 

ግንባታና አምስት ሺህ 578 ትምህርት ቤቶች ደግሞ 
እድሳት እንደተደረገላቸው የትምህርት ሚኒስቴር ገለጸ። 

በትምህርት ሚኒስቴር የትምህርት ፕሮግራሞችና 
ጥራት ማሻሻል ዴስክ ኃላፊ አቶ ታዬ ግርማ ለኢፕድ 
እንደገለጹት፤ የትምህርት ንቅናቄ ሰኔ 25 ቀን 2015 ዓ.ም 

በጠቅላይ ሚኒስትር ዐቢይ አሕመድ(ዶክተር) በይፋ 
መጀመሩ ይታወሳል። በንቅናቄው ባለፉት ስድስት 
ወራት ከ21 ቢሊዮን ብር በላይ በገንዘብና በዓይነት

- ከ21 ቢሊዮን ብር በላይ በዓይነትና በገንዘብ ድጋፍ ተደርጓል
- 749 አዳዲስ  ትምህርት ቤቶች ተገንብተዋል
- ከ5 ሺህ 500 በላይ ታድሰዋል

«የደቡብ ሱዳን ፓርላማ የናይል 
ትብብር ማዕቀፍ  ስምምነትን 
በያዝነው አመት ያጸድቀዋል 

ተብሎ ይጠበቃል»

- ነቢል ማህዲ
በደቡብ ሱዳን የኢትዮጵያ ሚሲዮን መሪ 

አማን ረሺድ

አዲስ አበባ፡- በ2016 በጀት ዓመት ስድስት ወራት 
ለዓባይ ግድብ ግንባታ ከ643 ሚሊዮን ብር በላይ 
መሰብሰቡን የዓባይ ግድብ ማስተባበሪያ ፕሮጀክት 
ጽሕፈት ቤት አስታወቀ።

የዓባይ ግድብ ማስተባበሪያ ፕሮጀክት ጽሕፈት ቤት 
የሚዲያና ኮሙኒኬሽን ዳይሬክተር አቶ ኃይሉ አብርሃም 
ለኢትዮጵያ ፕሬስ ድርጅት እንደገለጹት፤ በተያዘው በጀት 
ዓመት የመጀመሪያው ስድስት ወራት ለግድቡ ግንባታ 
ከሀገር ውስጥ ቦንድ ሽያጭና ስጦታ ከ501 ሚሊዮን ብር 
በላይ ተሰብስቧል።

በ8100 አጭር የጽሑፍ መልዕክት ደግሞ በመንፈቅ 
ዓመቱ ከ65 ነጥብ ሰባት ሚሊዮን ብር በላይ መሰብሰቡን 
ጠቁመው፤ ከዳያስፖራ ቦንድ ሽያጭና ስጦታ አራት 
ሚሊዮን 614 ሺህ ብር በላይ መሰብሰቡንና በኢትዮጵያ 
ኤሌክትሪክ የስጦታ አካውንት ከ71 ሚሊዮን ብር በላይ 
መሰብሰቡን ተናግረዋል።  

ኅብረተሰቡ ለ13 ዓመታት ያህል በቦንድ ግዥ፣ 

ለዓባይ ግድብ ግንባታ ከ 643 ሚሊዮን ብር 
በላይ ተሰበሰበ

ሀገራዊ ምክክሩ፤ 
በባለቤቱና 

በተጠቃሚው አንደበት
ዮርዳኖስ ፍቅሩ 

ዜና ሐተታ
በሀገራችን ታሪክ በየዘመናቱ እየተቀሰቀሱ 

ለሰላማችን ፀር፤ ለመንገዳችን እንቅፋት 
እየሆኑ ወደኋላ የሚጎትቱን ጉዳዮች መፍትሔ 



ዜና

የቆዳ ፋብሪካዎች በጨው ምርት አቅርቦት 
እጥረት ተቸግረዋል

ታደሰ ብናልፈው

አዲስ አበባ፡- የጨው ግብዓት አቅርቦት እጥረት 
ባለመፈታቱና ችግሩ ተጠናክሮ በመቀጠሉ አምራች 
ኢንዱስትሪው  ላይ ተፅዕኖ እያሳደረ መሆኑን 
የኢንዱስትሪና ማዕድን ሚኒስቴር አስታወቀ።

የኢንዱስትሪ ሚኒስትር አቶ መላኩ አለበል የ2016 
በጀት ዓመት የመጀመሪያ የስድስት ወር አፈፃፀምን 
ለሕዝብ ተወካዮች ምክር ቤት የኢንዱስትሪና 
ማዕድን ጉዳዮች ቋሚ ኮሚቴ ሪፖርት ባቀረበበት 
ወቅት፤ የአምራች ኢንዱስትሪዎችን ምርት ለማሳደግ 
የሚያስፈልግ ግብዓት በማቅረብ በኩል እየተሠራ 
ያለው ሥራ ጥሩ አፈፃፀም የታየበት ቢሆንም የጨው 
ግብዓት አቅርቦት ችግር ተጠናክሮ በመቀጠሉና 
እጥረቱ ባለመፈታቱ ኢንዱስትሪዎች  ላይ ተፅዕኖ 
እያሳደረ መሆኑን አመልክተዋል።

የጨው ግብዓት አቅርቦት እጥረት ባለመፈታቱ  
አምራች ኢንዱስትሪው  ላይ  አሉታዊ ተፅዕኖ ያሳደረ 
መሆኑንና በተለይ የቆዳ አምራች ኢንዱስትሪው 
የጉዳቱ ሰለባ መሆኑን የጠቀሱት ሚኒስትሩ፤ ችግሩን 
ለመፍታት አዳዲስ መመሪያዎችን የማውጣትና ሌሎች  
ተከታታይ ውይይቶች ቢደረጉም ችግሩ  ሊፈታ 
አለመቻሉን ጠቅሰዋል። ከሀገር ውስጥ የጨው ምርትን 
ለኢንዱስትሪዎች  ለማቅረብ ሲሞከር  በየቦታው  
ያለው ፍተሻና የኬላ ክልከላ ችግሩን ውስብስብ 
እንዳደረገውም አስረድተዋል። 

የቆዳ  ኢንዱስትሪውን  የጨው  ግብዓት  እጥረት 
ለመፍታት  ምርቱ በግለሰቦች እንዲቀርብ  የተወሰነ 
ውሳኔ እንደነበር አስታውሰው፤ በግለሰብ ደረጃ ምርቱ 
በበቂ ሁኔታ ባለመቅረቡ  አምራች  ኢንዱስትሪው ላይ 

ተፅዕኖ እየደረሰ መሆኑን ገልፀዋል።
እንደ ሚኒስትሩ ገለፃ፤ የጨው ምርት በሕገ ወጥ 

መንገድ እየገባ ነው። አንዳንድ ለምግብነት የሚውል 
ጨው አምራች ፋብሪካዎች ከገበያ እንዲገዙ እየተገደዱ 
ነው።  በዚህም የማኅበረሰቡ ጤና  ጉዳት ላይ መውደቁ  
አይቀርም።

ኢንዱስትሪዎች የጨው ምርትን ከውጭ  
ለማስገባት  ጥያቄ እያቀረቡ መሆኑን የጠቆሙት አቶ 
መላኩ፤ ምርቱ ሀገር ውስጥ የሚገኝ በመሆኑ ምርቱን 
ከውጭ ማስገባት በመመሪያ መከልከሉን ጠቁመዋል።      

በጨው ምርት ግብዓት እጥረት ምክንያት የቆዳ 
ፋብሪካዎች እየተዘጉ ነው፤ ፋብሪካዎች በመዘጋታቸው 
የቆዳ ግብዓት ተቀብለው የሚሠሩ አነስተኛና 
መካከለኛ ኢንዱስትሪዎች ሥራ ማቆማቸውንም  
ተናግረዋል።

ሀገሪቱ 165  ሚሊዮን የቀንድ ከብት እንዳላት 
የጠቆሙት አቶ መላኩ፤ ከዚህም 40 ሚሊዮን ቆዳ  
በዓመት ለገበያ ማቅረብ እየተቻለ በጨው ምርት 
እጥረት ምክንያት  ቆዳ ከውጭ ለማስገባት እየታሰበ 
በመሆኑ  ችግሩ ሊፈታ እንደሚገባ  አብራርተዋል።

ቃልኪዳን አሳዬ

በተፈጥሮ ጸጋው የተቸረ ስፍራ፤ ለእይታ የሚማርክ፤ 
ልብን በደስታ የሚያፍነከንክ፤ መንፈስን የሚያድስ መልካም 
ምድር። በግራም በቀኝም አንገቱን አዙሮ ለተመለከተ 
የዓይኖቹ ማረፊያ ሰፊ ሜዳ ይታያል በማዶ በኩል ደግሞ 
ውበቱ ከሩቅ የሚያበራው የደንዲ ሐይቅ ከነሞገሱ በዝግታ 
ተኝቷል፤ ምድር ካባዋን ተጎናጽፋ በተዋበችበት በዚህ ስፍራ 
ተፈጥሮ ከነክብሯ ትታያለች። 

በዚህ ሐይቅ ዙሪያ ብዛት ያላቸው ፈረሶች 
ከነባለቤቶቻቸው አጊጠውና ተውበው ተገኝተዋል፤ 
ስፍራው በአካባቢው ማኅበረሰብና ፈረሰኞች ተጨናንቋል፤ 
የሕዝቡ ጩኸትና ሆታ ለአካባቢው ልዩ ድምቀት ሰጥቶታል፤ 
የፈረሰኞቹ ትርኢት ልዩ ነው። ፈረሰኞቹን ከነፈረሶቻቸው 
ጠጋ ብሎ ላየ የጀግንነትና የአልደፈርም ባይነት ስሜት 
ይወረዋል።

ኢትዮጵያ በጣልያን በተወረረችበት ወቅት ነፃ 
እንድትወጣ በተደረገው ትግል የፈረሶች ሚና ከፍተኛ 
እንደነበር የማይዘነጋ ነው። በተለያዩ ገጠራማ አካባቢዎች 
የሚኖሩ ዜጎች ደስታም ሆነ ኀዘናቸው በፈረስ በታጀበ 
ትርዒት ያከናውናሉ። ሀገሬው ሠርጉን የሚያደምቀው 
በፈረስ ትዕይንት ነው። ኀዘኑን የሚገልፀውና ክብሩን 
የሚያሳየው በፈረሰኛ ሰልፍ ነው።

በኢትዮጵያ ማራኪ የሆኑና  ይበልጥ ከተሠራባቸው 
ለቱሪዝም ዘርፉ አቅም ሰፊ አበርክቶ ሊሰጡ የሚችሉና 
የበዓላት ወቅትን ተከትሎ የሚካሄዱ የፈረስ ጉግስ 
ፌስቲቫሎች አሉ።፡

በኦሮሚያ ክልል የወንጪ-ደንዲ ኢኮ ቱሪዝም 
ፕሮጀክትን ዕውን መሆን ተከትሎ የክልሉን የቱሪስት ፍሰት 
ለመጨመርና የአካባቢውን የተፈጥሮ ጸጋዎች ለማስተዋወቅ 
ያለመ የፈረስ ጉግስ ውድድር ፌስቲቫል ለመጀመሪያ ጊዜ 
በደንዲ ሐይቅ ዳርቻ በቅርቡ ተካሂዶ ነበር።

በውድድሩ ላይ ከደቡብ ምዕራብና ምዕራብ ሸዋ ዞኖች 
የተውጣጡ ከሦስት ሺህ በላይ ፈረሰኞች ተሳትፈዋል። 
በዚህም ለአሸናፊዎችም እንደ ቅደም ተከተላቸው የዋንጫ፣ 
የገንዘብና የሜዳልያ ሽልማት ተበርክቶላቸዋል። የውድድሩ 
ተሳታፊ ፈረሰኛ አቶ አብደታ በየነ ሁሉቃ፤ ነዋሪነታቸው 

በኦሮሚያ ክልል ምዕራብ ሸዋ ዞን በሚገኘው የደንዲ ወረዳ 
ሲሆን፤ ውድድሩ ለቱሪስት መስህብ የሚያግዝ ከመሆኑም 
በላይ ባህላቸውን ለማስተዋወቅ ያለው ፋይዳ የጎላ መሆኑን 
ይናገራሉ። 

የፈረስ ግልቢያን ከልጅነታቸው እንደጀመሩትና ፈረስን 
አብዝተው እንደሚወዱ ያነሱት አቶ አብደታ፤  በአሁኑ ወቅት 
ምንም እንኳን ዕድሜያቸው ከአምስት አስርት ዓመታት 
ከተሻገረ ቢሰነብትም ለፈረስ ግልቢያ ካላቸው ፍቅርና 
ጉጉት የተነሳ በደንዲ ሐይቅ ዳርቻ በተካሄደው የፈረስ ጉግስ 
ለመሳተፍ ፈረሳቸውን በማጌጥ መገኘታቸውን ያወሳሉ።

የፈረስ ጉግስ ውድድሩ በአካባቢው መካሄዱ ዜጎች 
ያላቸውን ባህል እንዲያስተዋውቁ ዕድል የሚሰጥ ነው ያሉት 
አቶ አብደታ፤ የቱሪዝም ሀብትን ለማሳደግ የሚረዳ ዝግጅት 
በመሆኑ ተጠናክሮ ሊቀጥል እንደሚገባም ነው ያመላከቱት። 

በፈረስ ጉግስ ውድድሩ ላይ በመሳተፋቸው ከፍተኛ 
ደስታ እንደተሰማቸው የሚያነሱት ሌላኛው የውድድሩ 
ተሳታፊ አቶ አበበ ለማ ናቸው። 

አቶ አበበ፤ የወንጪ ደንዲ ኢኮ ቱሪዝም ፕሮጀክት 
በአካባቢው እውን መሆኑ ለመጪው ትውልድ ሥራ 
ከመፍጠር በተጨማሪ ሌሎች ዕድሎችንም ይዞ ይመጣል፤ 
ለአካባቢው ማኅበረሰቦች የመብራት፣ የውሃ፣ የመንገድና 
ሌሎች መሠረተ ልማቶች እንዲሟሉ በር የሚከፍት ነው ሲሉ 
ያስረዳሉ።

የፈረስ ጉግስ ውድድርሩ በየዓመቱ የሚካሄድ በመሆኑ 
በአካባቢው ያለውን የተፈጥሮ ጸጋ ለማስተዋወቅና የቱሪስት 
ፍሰቱን እንዲጨምር ከማድረግ አኳያ ጠቀሜታው የጎላ 
መሆኑን ይናገራሉ።

በውድድሩ ያገኙትን ልምድ ተጠቅመው በቀጣይ 
ጠንካራ ተፎካካሪ ለመሆን ዝግጅት እንደሚያደርጉ 
አንስተው፤ የአባቶቻቸውን ታሪክና ባህል ለማስቀጠል 
እንደሚሠሩ ነው ያመላከቱት።

ውድድሩን ያስጀመሩት የኦሮሚያ ክልል ፕሬዚዳንት 
ሽመልስ አብዲሳ እንደሚናገሩት ደግሞ፤ የክልሉ 
መንግሥትም የኦሮሞ ሕዝብ ለፈረስ ያለውን ክብርና 
ታሪክ ከግምት በማስገባት የነበረውን ባህል በጠበቀ መልኩ 
በማልማት የምጣኔ ሀብት ምንጭ ለማድረግ ያስፈልጋል። 

በወንጪ-ደንዲ የኢኮ ቱሪዝም መንደር የተጀመረውን 

የወንጪ ደንዲ ሌላኛው መስህብ

የፈረስ ግልቢያና ትርዒት ውድድር በማስፋት በሀገር 
አቀፍና በቀጣናው ትልቁ የፈረስ ውድድር ስፍራ ለማድረግ 
የሚያስችል ዕድል መኖሩንና የወንጪ-ደንዲ ኢኮ ቱሪዝም 
ፕሮጀክትን በማስተዋወቅ ረገድ ትልቅ ሚና እንደሚጫወትም 
ይገልጻሉ።  

የኦሮሚያ ክልል የቱሪስት መስህብ ስፍራዎችን በልዩ 
ትኩረት ታሪክ፣ ባህልና ተፈጥሮን በጠበቀ መልኩ በስፋት 
እያለማ መሆኑን ጠቅሰው፤ ኅብረተሰቡ ከዘርፉ ተጠቃሚ 
እንዲሆን ተገቢውን ጥበቃና እንክብካቤ እንዲያደርግ ጥሪ 
አቅርበዋል።

አቶ አብደታ በየነ ሁሉቃ

  አቶ አበበ ለማ

መዓዛ ማሞ

አዲስ አበባ፡- በኦሮሚያ ክልል በመንፈቅ ዓመቱ 
ከ54 ቢሊዮን ብር በላይ ካፒታል ያላቸው 5671 
ባለሀብቶች የኢንቨስትመንት ጥያቄ ማቅረባቸውን የክልሉ 
ኢንቨስትመንትና ኢንዱስትሪ ቢሮ ገለጸ።

በኦሮሚያ ኢንቨስትመንትና ኢንዱስትሪ ቢሮ 
የኮሙኒኬሽን ዳይሬክተር አቶ ስዩም ኃይሉ በተለይ 
ለኢትዮጵያ ፕሬስ ድርጅት እንደገለጹት፤ 1836 የግል 
ኢንቨስተሮች፣ 3012 ወደ ኢንቨስትመንት የተሻገሩ 
አርሶአደሮች፣697 ጥቃቅንና አነስተኛ ኢንተርፕራይዞች 
እና 126  የኅብረት ሥራ ማኅበራት የኢንቨስትመንት ጥያቄ 
አቅርበዋል።  

በአጠቃላይ ባለሀብቶቹ ከ54 ቢሊዮን ብር በላይ 
ካፒታል ያላቸው እንደሆኑ የተናገሩት ዳይሬክተሩ 
ከ31 ሺህ 600 ሄክታር መሬት በላይ መጠየቃቸውን 
ተናግረዋል። የባለሀብቶቹ የኢንቨስትመንት ጥያቄ በክልሉ 
ርዕሰ መስተዳድር ሰብሳቢነት ለሚመራው የኦሮሚያ 
ኢንቨስትመንት ቦርድ በቅርቡ ቀርቦ ውሳኔ እንደሚያገኝ 
ይጠበቃል።

 ባለሀብቶቹ ውል ፈርመው ፍቃድ ካገኙ በኋላ 
መሬት እንደሚሰጣቸው የተናገሩት አቶ ስዩም ፍቃድ 
ተሰጥቷቸው ወደ ሥራ ሲገቡ 331 ሺህ 500 ለሚሆኑ 
ዜጎች ቋሚና ጊዜያዊ የሥራ ዕድል ይፈጥራሉ ብለዋል።

ክልሉ ለማኑፋክቸሪንግ ዘርፍ ትኩረት እንደሚሰጥ 
የተናገሩት ዳይሬክተሩ ግብርና እና አገልግሎት ዘርፍም 
በቅደም ተከተል ትኩረት የተሰጣቸው መሆኑን 
አመላክተዋል። 

የኢንቨስትመንት ውጤታማነትን በማረጋገጥ 
ረገድ በክትትል ሥራዎች ከዚህ በፊት ፍቃድ ከወሰዱ 
ባለሀብቶች ወደ ሥራ ያልገቡትን እና በተለያዩ 
ምክንያቶች ሥራ ያቋረጡ ባለሀብቶች መለየት መቻሉን 
ተናግረው በመንፈቅ ዓመቱ ከ1500 በላይ ወደ ሥራ 
ያልገቡ ባለሀብቶች ወደ ሥራ እንዲገቡ መደረጋቸውን 
ተናግረዋል። ባለሀብቶቹ ወደ ሥራ በመመለሳቸውም 
77ሺህ 475  ጊዜያዊ እንዲሁም 45ሺህ 449 ቋሚ የሥራ 
ዕድል መፈጠሩን ተናግረዋል።

ለኢንቨስትመንት የተሰጣቸው መሬት ላይ ግንባታ 
ያልጀመሩ 828 ባለሀብቶች ግንባታ እንዲጀምሩ በተደረገ 
ክትትልና ድጋፍ ባለሀብቶቹ ግንባታቸውን ጀምረው 
በማጠናቀቅ ወደ ምርት ሊገቡ መሆኑን ገልጸዋል።

ክትትልና ድጋፍ ተደርጎላቸውና ተደጋጋሚ 
ማስጠንቀቂያ ተሰጥቷቸው ወደ ሥራ መግባት ያልቻሉ 
130 የሚሆኑ ባለሀብቶች ላይ እርምጃ መወሰዱን 
ተናግረው ከነዚህ ውስጥ አቅም ያላቸው 14 ባለሀብቶች 
ወደ ሥራ እንዲመለሱ መደረጉን ተናግረዋል።

ባለሀብቶቹ የውጭ ምንዛሪ እጥረት እና የባንክ ብድር 
ችግር እንዳጋጠማቸው ተናግረው አሁን ላይ ከባንኮቹ ጋር 
ውይይት እየተደረገ ችግሮች እየተቀረፉ መሆናቸውንም 
ጠቁመዋል።

በዘንድሮው ዓመት የኢንቨስትመንት እንቅስቃሴው 
የተሻለ መሆኑን የተናገሩት አቶ ስዩም ክልሉ 
ለኢንቨስትመንት ምቹ እና በቂ መሬት ያለው በመሆኑ 
ኢንቨስተሮች ወደ ክልሉ በመምጣት ኢንቨስት 
እንዲያደርጉ ጥሪ አቅርበዋል።

በክልሉ ከ54 ቢሊዮን ብር 
በላይ ካፒታል ያላቸው 

ባለሀብቶች የኢንቨስትመንት 
ጥያቄ አቅርበዋል

አቶ ስዩም ኃይሉ



አቶ ካሳሁን ፍልፍሉ

ዜና
ገጽ 3አዲስ ዘመን   ማክሰኞ ጥር 28 ቀን 2016 ዓ.ም

የዓድዋ ድልን ተሞክሮ በመውሰድ ለችግሮቻችን 
መፍትሔና ለዘላቂ ሰላም መሥራት ይገባል

እፀገነት አክሊሉ 

ወልቂጤ፦ የዓድዋ ድልን እንደተሞክሮ በመውሰድ 
ለውስጣዊ ችግሮቻችን መፍትሔ ለማምጣት እንዲሁም 
ለሀገራችን ዘላቂ ሰላምና ብልጽግና  ጠንክረን ልንሠራ 
ይገባል ሲሉ የወልቂጤ ዩኒቨርሲቲ ፕሬዚዳንት ፋሪስ 
ደሊል (ዶ/ር) ተናገሩ።

«ዓድዋን ለዘላቂ ልማትና ለጠንካራ ሀገረ መንግሥት 
ግንባታ» በሚል ሃሳብ ዩኒቨርሲቲው ከሰላም ሚኒስቴር 
ጋር በመተባበር ባዘጋጀው የውይይት መድረክ 
አካሂዷል። 

በመድረኩ የተገኙት የዩኒቨርሲቲው ፕሬዚዳንት፤  
አባቶቻችን ውስጣዊ አንድነታቸውን አስጠብቀው 
የውጫዊ ወራሪ ኃይልን ሴራ የመከቱበትን መንገድ 
በምሳሌነት በመውሰድ ውስጣዊ ችግሮቻችንን በግልጽ 
የምክክር መድረክ በመፍታት ለሀገራችን  ዘላቂ ሰላም፣ 
ልማትና ብልጽግናን ለማረጋገጥ ጠንክረን መሥራት 
ይጠበቅብናል ብለዋል።

የዓድዋ ድል ኢትዮጵያውያን የቅኝ ግዛት ተስፋፊ 
ቡድን የሆነውን የጣሊያንን ጦር በአሸናፊነት ድል 
ያደረጉበት መሆኑን አመላክተው፤ የተመዘገበው 
የጀግንነት ድል በመላው ዓለም ለሚኖሩ ጥቁር 
ሕዝቦች ታላቅ ኩራት ሆኖ ዛሬ ድረስ የዘለቀ ሁሌም 
በየዓመቱ የሚዘከር በመሆኑ እኛም በችግሮቻችን 
ዙሪያ እየተነጋገርንና እየተመካከርን ለዘላቂ ልማታችን 
መሥራት ይገባናል ሲሉ መልዕክት አስተላልፈዋል።

መንግሥት ለዓድዋ ድል ተገቢውን ትኩረት 
በመስጠት በመዲናችን እምብርት ላይ  በቅርስነት 
ከትውልድ ወደ ትውልድ የሚሸጋገር ዘመናዊ የዓድዋ 
ድል መታሰቢያ ሙዚየም ማስገንባቱ የሚያስመሰግነው 
ነው ሲሉ ተናግረዋል።

ይህንን ታሪካዊና  የዓለም ሕዝብ ድል የሆነውን ዕለት 
በየዓመቱ ከማክበር ባሻገር እኛም በዘመናችን ያሉብንንና 
የተጋረጡብንን ችግሮች በውይይት በመፍታት 
ለሀገራችን ዘመን ተሻጋሪ ታሪክ ልንጽፍ ይገባል ብለዋል።

በሰላም ሚኒስቴር የመንግሥታት ግንኙነት ዴስክ 
ኃላፊ አቶ ግርማ ቸሩ በበኩላቸው እንደገለጹት፤ 

ኢትዮጵያ በዓለም አቀፍ መድረክ ከምትታወቅባቸው 
በርካታ ታሪኮች መካከል የዓድዋ ድል አንዱ ነው። 

የሀገር ግንባታ ጥረታችን በጅምር ላይ ያለ በመሆኑ 
ሰፊ ሥራን ይጠይቃል ያሉት አቶ ግርማ፤ እንደ ዓድዋ 
ያሉ ድሎችን  መለስ ብለን ባየን ቁጥር ዛሬን በድል 
የምናልፍበትን ተሞክሮ ይሰጠናል ሲሉ አስረድተዋል። 

በመሆኑም ዛሬ ላይ የሚያለያዩንን ነገሮች 
በመፍታትና የኋላ ታሪካችንን ምርኩዝ በማድረግ 
እኛም ለልጆቻችን የምታኮራ ሀገር ማቆየት እንደሚገባ 
አመላክተዋል።

የሀገር ግንባታ ለመሪ አልያም ለፓርቲ ህልውናና 
ፍቅር ብለን የምንሠራውና በጥላቻ ስሜት ውስጥ 
ሆነን የምናፈርሰው ሊሆን አይገባም፤ ከዚህ ይልቅ 
መሪም ፓርቲም ያልፋል የሚለውን በመያዝ እንደ ሀገር 
አኩሪ ታሪኮቻችንን ስንቅ በማድረግ ወደፊት መጓዝ 
ይጠበቅብናል ብለዋል።

ብሔራዊ መግባባትን ለማጎልበት ሀገራዊ ማንነትን፣ 
እሴቶችና ጥቅሞችን ለይቶ ማወቅና የጋራ ማድረግ 
ይገባል ያሉት አቶ ግርማ፤ ከፍተኛ የትምህርት ተቋማት 
ታሪኩንና ማንነቱን ለትውልዱ በማሳወቅ ተሞክሮዎችን 
እንዲወስድ እንዲሁም በአሁናዊ እንቅስቃሴው 
ውስጥ በተግባር ለውጦ እንዲጠቀም መንገድ ማሳየት 
እንደሚገባቸው ገልጸዋል። 

በውይይት መድረኩ ላይ የተለያዩ ምሁራን  የዓድዋ 
ድልን የተመለከቱ ጽሑፎችን አቅርበው ውይይት 
ተካሂዶባቸዋል። 

ፋሪስ ደሊል (ዶ/ር)

መስከረም ሰይፉ 

አዲስ አበባ፡- ከውጭ ሀገር የኤሌክትሪክ 
ኃይል ሽያጭ  ከ47 ሚሊዮን 514ሺ ዶላር በላይ 
ገቢ መገኘቱን የኢትዮጵያ ኤሌትሪክ ኃይል 
አስታወቀ። 

በኢትዮጵያ ኤሌክትሪክ ኃይል የሽያጭና 
ገቢዎች አስተዳደር ኃላፊ ሚኒሊክ ጌታሁን 
ለኢትዮጵያ ፕሬስ ድርጅት እንደገለጹት፣ 
የኢትዮጵያ ኤሌክትሪክ  ኃይል  ለሀገር ውስጥ 
እና ለውጭ ሀገራት የኤሌክትሪክ ሽያጭን 
ያከናውናል። 

በግማሽ አመቱም ከውጭ የኤሌክትሪክ ሽያጭ  
66 ሚሊዮን 274 ሺ 260 ዶላር ለማግኘት ታቅዶ 
47 ሚሊዮን 514 ሺ 16 ዶላር ለማግኘት መቻሉንና 
ይህም አፈጻጸሙ 72 በመቶ መሆኑን ገልጸዋል።

ከኤሌክትሪክ ኃይል ሽያጭ አፈጻጸም ተቋሙ 
ባቀደው ልክ ላለመሳካቱ  የተለያዩ ምክንያቶች 
መኖራቸውን የገለጹት ኃላፊው፤ ኃይል ከሚላክላት 
ሀገር አንዷ የሆነችው ሱዳን ባለባት የጸጥታ ችግር 
ሳቢያ  የተላለፈላትን ኃይል ክፍያ በአግባቡና 
በወቅቱ እየከፈለች አለመሆኑን ተናግረዋል። 

ይህም በመንግሥት ደረጃ ውሳኔ 
እስከሚሰጥበት ድረስ የሚቀርብላቸው የኃይል 
መጠን 50 በመቶ እንዲቀነስ የተደረገ ቢሆንም  
ኢትዮጵያ የምታገኘውም ገቢ እንዲቀንስ 
ማድረጉን ጠቅሰዋል።  

አቶ ሚኒሊክ በዘንድሮው በጀት አመት 
ለሱዳን ከቀረበ የኤሌክትሪክ ኃይል ምንም ዓይነት 
ገቢ አለመሰብሰቡና በጥቅሉም የ 70 ሚሊዮን 
ዶላር ዕዳ እንዳለባት ገልጸዋል። 

ጅቡቲንና ኬንያን በሚመለከትም ይወስዳሉ 
ተብሎ ከታሰበው የኃይል መጠን ፍላጎታቸው 
የቀነሰ ሲሆን ይህም በተወሰነ ተጽእኖ ማሳደሩና 
የግማሽ አመቱ ክንውን ዝቅ ማለቱን ገልጸዋል። 

ኃላፊው እነዚህ ችግሮች ቢኖሩም የውጭ 
የኃይል አቅርቦት ላይ ከአምናው ተመሳሳይ ወር ጋር 
ሲወዳደር 15 በመቶ ከፍ ማለቱን አብራርተዋል።  

ተቋሙ  ከውጭና ከሀገር ውስጥ ከኤሌክትሪክ 
ሽያጭ 13 ቢሊዮን 433 ሚሊዮን 246 ሺ 943 
ብር ለማግኘት አቅዶ የነበረ ሲሆን ከሀገር ውስጥ  
የኃይል ሽያጭም 10 ቢሊዮን 234 ሚሊዮን 869 
ሺ 88 ብር ማግኘቱንና በጥቅሉም 12 ነጥብ ስምንት 
ቢሊዮን ብር  ማሳካት መቻሉን ተናግረዋል። 

ለሽያጭ የሚቀርበው የኃይል መጠን 
ከአምናው ተመሳሳይ ወር ጋር ሲወዳደር 16 በመቶ 
ያህል ጭማሪ ያለው ሲሆን ገቢውን  በሚመለከት 
19 ነጥብ 6 በመቶ ያህል ጭማሪ አለው ብለዋል። 

አቶ ሚኒሊክ በዘንድሮው ግማሽ አመት 8 
ሚሊዮን 505 ሺ 725 ነጥብ 416 ሜጋዋት ኃይል 
መጠን ለመሸጥ ታቅዶ 8 ሚሊዮን ሜጋ ዋት ኃይል 
መጠን መሸጥ መቻሉን አብራርተዋል። 

ቃልኪዳን አሳዬ

አዲስ አበባ፦ የዲፕሎማሲ ሳምንት 
አውደ ርዕዩ ያለፈውን የኢትዮጵያን 
ዲፕሎማሲያዊ አመጣጥ በጉልህ የሚገልጽና 
የመጪው ጊዜ ዲፕሎማሲ ምን መምሰል 
እንዳለበት አመላካች ነው ሲሉ የደቡብ 
ኢትዮጵያ ክልል የርዕሰ መስተዳድር ጽሕፈት 
ቤት አመራሮች ገለጹ።

«ዲፕሎማሲያችን ለብሔራዊ ጥቅማችን»  
በሚል መሪ ሃሳብ በሳይንስ ሙዚየም 
የተዘጋጀውን የዲፕሎማሲ ሳምንት 
የፎቶግራፍ አውደ ርዕይ የደቡብ ኢትዮጵያ 
ክልል የርዕሰ መስተዳድር ጽሕፈት ቤት 
አመራሮች ጎብኝተዋል።

የክልሉ ርዕሰ መስተዳድር ጽሕፈት ቤት 
የመልካም አስተዳደርና አካባቢ ጉዳዮች ኃላፊ 
አቶ ካሳሁን ፍልፍሉ እንደተናገሩት፤ አውደ 
ርዕዩ የኢትዮጵያን  የዲፕሎማሲ አካሄድ፣ 
ከጥንት እስከ ዛሬ የገጠሙ ተግዳሮቶችና 
የተገኙ ስኬቶች በጉልህ የሚያሳይ  
ነው።

አውደ ርዕዩ ቀደም ብሎ የተሠራው 
ዲፕሎማሲ ሥራ በተለይ ሉዓላዊነትንና 
የግዛት አንድነትን ለማስጠበቅ ያለው 
ድርሻ ከፍተኛ መሆኑን እንደሚያሳይ 
ያነሱት ኃላፊው፤ አውደ ርዕዩ ከጥንት 
የኢትዮጵያ ዲፕሎማሲ ከፍተኛ ትምህርት 
የሚወሰድበትና እንዲሁም የወደፊቱን ጊዜ 
አመላካች መሆኑን አንስተዋል።

ከነገሥታቱ ጊዜ ጀምሮ ኢትዮጵያ በዓለም 
አቀፍ መድረኮች ላይ የነበራት ተሳትፎና 
በቴክኖሎጂ የሄደችበት ርቀት የሚደነቅ 
ነው ያሉት አቶ ካሳሁን፤ የአፍሪካ ኅብረት 
መሥራችና ከአፍሪካ የመጀመሪያዋ የተባበሩት 
መንግሥታት ድርጅት አባል መሆኗ በወቅቱ 

በለጸጉ ከሚባሉ ሀገራት ተርታ እንድትሰለፍ 
ያደረጋት መሆኑን አውደ ርዕይው ያሳያል 
ብለዋል።

አቶ ካሳሁን፤ ኢትዮጵያ በዲፕሎማሲው 
ለአፍሪካ ነፃነት የከፈለችው ዋጋና  
የሀገርን ጥቅም ለማስከበር የሄደችበት 
ርቀት የሚበረታታ ነው። አውደርዕዩ 
በዲፕሎማሲው ዘርፍ ጥሩ ጅማሮዎች 
ቢኖሩም በቀጣይ በደንብ መሠራት እንዳለበት 
የሚያሳይ መሆኑን ጠቁመዋል።

በክልሉ ርዕሰ መስተዳድር ጽሕፈት ቤት 
የርዕሰ መስተዳድሩ የመልካም አስተዳደር 
ዘርፍ አማካሪ አቶ ኩታዬ ኩሲያ በበኩላቸው፤ 
አውደ ርዕዩ በቀጣይም የኢትዮጵያን ብሔራዊ 
ጥቅም የሚያስከብርና አንድነት የሚያጠናክር 
የዲፕሎማሲ ሥራዎች እንዲሠሩ ያግዛል 
ብለዋል።

አውደ ርዕዩን በርካታ ዜጎች እንዲጎበኙት 
በማድረግ በዘርፉ ያለውን የዕውቀት ክፍተት 
መሙላትና ሀገርን ይበልጥ የሚጠቅም 
መሠረት መጣል እንደሚያስፈልግ 
አመላክተው፤ በዚህም ኢትዮጵያ በአፍሪካ 
የዲፕሎማሲ መድረኮች ፈር ቀዳጅ የሆነች 
ሀገር ስለመሆኗ ማስገንዘብ የሚቻልበትን 
ዕድል ማስፋት ይገባል ሲሉ አቶ ኩታዬ 
ተናግረዋል።

አውደ ርዕዩ ስለኢትዮጵያ ይበልጥ 
በማወቅ ሁሉም ዜጋ ለሀገሩ አምባሳደር ሆኖ 
እንዲሠራ መነቃቃትን የሚፈጥር መሆኑን 
ጠቁመዋል።

አቶ ኩታዬ እንዳመለከቱት፤ ኢትዮጵያ 
በዲፕሎማሲው መስክ ብሔራዊ ጥቅሟን 
እያስከበረች ከጎረቤቶቿ ጋር መልካም 
ግንኙነት ለመመስረት ጥረት አድርጋለች። 
ይህን ጥረቷን በማኅበራዊና ኢኮኖሚያዊ 
ዲፕሎማሲ ይበልጥ ማሳደግ ይገባል።

አውደ ርዕዩ የመጪው ጊዜ ዲፕሎማሲ ምን መምሰል 
እንዳለበት አመላካች ነው

አቶ ኩታዬ ኩሲያ

ከኤሌክትሪክ 
ኃይል ሽያጭ ከ47 

ሚሊዮን ዶላር 
በላይ ገቢ ተገኝቷል

ሚኒሊክ ጌታሁን

ዜና

ከ1ኛው ገጽ የዞረ

ከ1ኛው ገጽ የዞረ

«የደቡብ ሱዳን ፓርላማ የናይል ትብብር ማዕቀፍ ስምምነትን 
በያዝነው አመት ያጸድቀዋል ተብሎ ይጠበቃል»

ሞገስ ጸጋዬ

አዲስ አበባ፡- የደቡብ ሱዳን ፓርላማ የናይል ትብብር 
ማዕቀፍ  ስምምነትን በያዝነው አመት ያጸድቀዋል ተብሎ 
እንደሚጠበቅ በደቡብ ሱዳን የኢትዮጵያ ሚሲዮን መሪ  
ነቢል ማህዲ አስታወቁ።

በደቡብ ሱዳን የኢትዮጵያ ሚሲዮን መሪ ነቢል 
ማህዲ ለኢትዮጵያ ፕሬስ ድርጅት እንደገለጹት፤ የናይል 
ትብብር ማዕቀፍ  ስምምነትን የድቡብ ሱዳን  ሚኒስትሮች 
ምክር ቤት ከአምስት አመት በፊት አጽድቆታል። አሁን 
የሚቀረው በፓርላማ መጽደቅ ብቻ ነው። ለፓርላማው  
ከቀረበም አራት አመት አልፎታል፤ አሁን በአዲስ መልክ 
ከፓርላማው ጋር እየሠራን እንገኛለን።

ሚሲዮን መሪው እንደገለጹት፤ በደቡብ ሱዳን 
ፓርላማ የመጀመሪያው ንባብ ተደርጓል። ለሚመለከተው 
ቋሚ ኮሚቴ ተልኮ ሁለተኛው ወርክሾፕ ተካሂዷል። 
የደቡብ ሱዳን ፓርላማ በቀጣይ ወር ይከፈታል።  ስለ ጉዳዩ 

ግልጽነትና ሙሉ እምነት እንዲፈጠር እስከ ሦስተኛ ዙር 
ድረስ ንባብ ይደረጋል፤ በመቀጠል  እንዲጸድቅ ይደረጋል። 

እስካሁን ባለው ሁኔታ የደቡብ ሱዳን አባላት በጥሩ 
ሁኔታ ተቀብለውታል ያሉት ሚሲዮን መሪው፤ በዚህ 
አመት ይጸድቃል ብለን እንጠብቃለን። ከጸደቀ የቅኝ 
ግዛት ስምምነት ይጠበቅልኝ የሚል ሀገር ተቀባይነት 
እንደማይኖረውና የቅኝ ግዛት ውልን የሚቀይር ሕግም 
እንደሚሆን ገልጸዋል።

ስምምነቱ በደቡብ ሱዳን መንግሥት በኩል ትልቅ 
ተስፋ የተሰጠው ጉዳይ ነው ያሉት ሚሲዮን መሪው፤ በዚህ 
አመት ይጸድቃ የሚል እምነት አለን ብለዋል።

በደቡብ ሱዳን የኢትዮጵያ ሚሲዮን በስምምነቱ ዙሪያ 
ግልጽነት እንዲፈጠር ለ160 የምክር ቤት አባላት የግንዛቤ 
ማስጨበጥ ሥራ መሥራቱን የጠቀሱት ነቢል ማህዲ፤ ከጁባ 
ዩኒቨርሲቲ ጋር በጋራ እየሠሩበት እንደሆነም ጠቅሰዋል።

ዓለም አቀፍ ተቋማት ኃላፊዎችና የውጭ ጉዳይ 
ባለሙያዎች ባሉበት ስለ ናይል ትብብር ማዕቀፍ ስምምነት 

ጉዳይ ገለጻ አድርገናል፤ ግልጽነት እንዲፈጠር ተደርጓል 
ሲሉም ገልጸዋል።

የደቡብ ሱዳን የፓርላማ አባላት የናይል ትብብር 
ማዕቀፍ ስምምነት ጥቅሙና ጉዳዩ የኢትዮጵያ ሳይሆን 
በዋናነት የደቡብ ሱዳን መሆኑን ተረድተዋል። ኬንያ 
ወይም ደቡብ ሱዳን  ስምምነቱን ካጸደቁ ሕግ ይሆናል 
ብለዋል።

የናይል ትብብር ማዕቀፍ  ስምምነት የታችኛው ተፋሰስ 
ሀገራትን የመጉዳት አጀንዳ የለውም ያሉት የሚሲዮን 
መሪው ነቢል፤ ኢትዮጵያ ዋና ዓላማዋ ምክንያታዊና 
ፍትሐዊ ተጠቃሚነት እንዲሰፍን  ማድረግ ነው ብለዋል። 

እንደ ሚሲዮን መሪው ገለጸ፤ በቀጣይ የሕዳሴው 
ግድብ ይጠናቀቃል፤ ይሁን እንጂ የሚቀንስ ውሃ 
አይኖርም። ሀብቱ የ11 የተፋሰሱ ሀገራት ነው። 60 በመቶ 
የኢትዮጵያ ሕዝብ መብራት የለውም፤ ነገር ግን 99 
በመቶ የግብጽ ሕዝብ የመብራት ተጠቃሚ ነው። ስለዚህ 
የኢትዮጵያ ጥያቄ ፍትሐዊ ነው።

- ነቢል ማህዲ
በደቡብ ሱዳን የኢትዮጵያ ሚሲዮን መሪ 

 የተሰበሰበ ሲሆን በዚህም 749 አዳዲስ ትምህርት ቤቶች 
ተገንብተዋል። አምስት ሺህ 578 ትምህርት ቤቶች ደግሞ 
እድሳት ተደርጎላቸዋል። ከ42 ሺህ 600 በላይ  ለሚሆኑ 
ትምህርት ቤቶች ግብዓት እንዲሟላላቸው ተደርጓል። 

እንደ አቶ ታዬ ገለጻ፤ የሀገሪቱ አብዛኛዎቹ ትምህርት 
ቤቶች ከደረጃ በታች ናቸው። ይህም በትምህርት ግብዓት 
ማነስ፣ በመማር ማስተማር ሂደቱ እና በተማሪዎች 
ውጤት ላይ ይታያል። ይህንን ለማስተካከል የትምህርት 
ሚኒስቴር የሥርዓተ ትምህርት ማሻሻል፣ የመምህራንን 
አቅም የማሳደግ እና የፈተና አሰጣጥ ሥርዓቱን የማሻሻል 
ሥራዎችን ሠርቷል።  ይህ በቂ ባለመሆኑ የትምህርት 
ለትውልድ ንቅናቄ በተለያዩ የሀገሪቱ ክፍሎች እንዲጀመሩ 
ተደርጓል። 

በንቅናቄው ከተሰበሰበው 21 ቢሊዮን ብር ውስጥ 
ስምንት ነጥብ ሦስት ቢሊዮን ብር የሚሆነው በጥሬ 
ገንዘብ የተገኘ  ሲሆን ስምንት ነጥብ አንድ ቢሊዮን ብር 
ደግሞ በዓይነት የተሰበሰበ መሆኑን አስረድተዋል። ቀሪው 
ገንዘብ በጉልበትና በእውቀት የተደረገው ድጋፍ ወደ ገንዘብ 
ተለውጦ የተቀመጠ መሆኑን አመልክተዋል።  

እንደ አቶ ታዬ ገለፃ፤ በንቅናቄው የመንግሥት ተቋማት፣ 
የግል ድርጅቶች፣ ባለሀብቶች በትምህርት ቤቶቹ የተማሩ 
ዜጎች፣ የአካባቢው ማኅበረሰብ እና ሌሎችም ተሳትፈዋል። 
በዚህም የገንዘብ፣ የጉልበት፣ የእውቀትና የግብዓት ድጋፍ 
ተደርጓል። 

ንቅናቄው ለትምህርት ዘርፉ ትኩረት እንዲሰጥ፣ 
የትምህርት ባለድርሻ አካላት ተሳትፎ እንዲያድግ፣ 
የመምህራን አቅም እንዲያድግ እና የተማሪዎች እውቀትና 
ክህሎት እንዲያድግ መሠረት ይጥላል ያሉት አቶ ታዬ፤ 
በአጠቃላይ የትምህርት ቤቶች የጥራት ደረጃ ያሻሽላል። 
በትምህርት ንቅናቄው የተሠሩ ሥራዎችን ለመቆጣጠር 
የሚያስችል ዲጂታል መተግበሪያ ተግባራዊ መደረጉንም 
ተናግረዋል።

በትምህርት ንቅናቄው፤ ...

ዓመት አንድ ነጥብ አምስት ቢሊዮን ብር ለመሰብሰብ 
ማቀዱንም አመላክተዋል። 

በአፈጻጸም ረገድ ባለፉት አምስት ዓመታት ለግድቡ 
የሚበረከተው ገንዘብ መጠን እንዲያድግ ሲሠራ መቆየቱን 
ጠቅሰው፤ በአማካይ በዓመት እስከ አንድ ነጥብ አምስት 
ቢሊዮን ብር ከኅብረተሰቡ እየተሰበሰበ መሆኑን  ገልጸዋል። 

ወቅታዊ የሀገር ውስጥ ሁኔታን ግምት ውስጥ በማስገባት 
የገቢ አሰባሰቡ ጥሩ ደረጃ ላይ ይገኛል ያሉት አቶ ኃይሉ፤ 
የግድቡ ገቢ ማሰባሰቢያ የሕዳሴ ግድብ ዋንጫ በሲዳማ 
ክልል በነበረበት ወቅትና ኅዳር 29 ቀን 2016 ዓ.ም ወደ 

ሱማሌ ክልል እስከገባበት ጊዜ ድረስ አንድ ነጥብ ስምንት 
ሚሊዮን ብር መሰብሰቡን ዳይሬክተሩ ተናግረዋል።

ኢትዮጵያውያንና ትውልደ ኢትዮጵያውያን ለዓባይ 
ግድብ ግንባታ ገቢ ማሰባሰብ ከጀመሩበት ወቅት አንስቶ 
እስከ ታኅሣሥ 30 ቀን 2016 ዓ.ም ድረስ ከ18 ቢሊዮን 873 
ሚሊዮን ብር በላይ ለግድብ ድጋፍ መደረጉን አስታውሰዋል።

ኅብረተሰቡ በ8100 የአጭር የጽሑፍ መልዕክትና 
በተለያዩ የገቢ ማሰባሰቢያ አማራጮች የጀመረውን 
አስተዋጽኦ ግድቡ እስከሚጠናቀቅ ድረስ አጠናክሮ 
እንዲቀጥልም ዳይሬክተሩ ጥሪ አቅርበዋል።

ለዓባይ ግድብ ግንባታ ...

በ8100 የአጭር ጽሑፍ መልዕክትና በሌሎች የገቢ አሰባሰብ 
ሂደቶች የግድቡ ግንባታ እስካሁን ድረስ ያለምንም ማቋረጥ 
ድጋፉን እየሰጠ መሆኑን አመላክተዋል።

ግድቡን የማጠናቀቅ ሥራው ሰፊ ሀብት የሚጠይቅ 
ነው ያሉት ዳይሬክተሩ፤ ከሕዝቡ አሁንም ተጨማሪ ሀብት 
ይጠበቃል ሲሉ ገልጸዋል። 

የግድብ ግንባታ ማስተባበሪያ ጽሕፈት ቤት በዚህ 

ነፃ ሃሳብ
ይህ አምድ በተለያዩ ፖለቲካዊ ኢኮኖሚያዊና 

ማህበራዊ ጉዳዮች ዙሪያ ዜጎች ነፃ ሀሳባቸውን 
የሚሰጡበት ነው።በዓምዱ ላይ የሚወጡ ጽሁፎች 

የዝግጅት ክፍሉን አቋም አያመለክቱም።

ለቱሪዝም ዘርፍ የተሰጠው ትኩረት 
በተግባር ቁመና  

ወንድይራድ ሰይፈሚካኤል  

በአስር ዓመቱ ብሔራዊ የልማት እቅድ ትኩረት 
ከተሰጣቸው የምጣኔ ሃብት ምሰሶዎች መካከል አንዱ 
የቱሪዝም ዘርፉ ነው። ኢትዮጵያ በቱሪዝም ያላት 
ከፍተኛ አቅም ሲታሰብ ለዘርፉ ልማት ትኩረት መስጠቷ 
የሚያስገርም አይሆንም። ጠቃሚው ቁም ነገር ለዘርፉ 
ልማት የተሰጠው ትኩረት በተግባር የሚተረጎምበት 
አሠራር ነው። 

ቱሪዝም ዘመናዊ፣ የተቀናጁ፣ በእውቀት ላይ 
የተመሠረቱ እንዲሁም ትጋትን የሚሹ አሠራሮችን 
ይፈልጋል። አስተማማኝ ሠላም፣ በዘርፉ በቂ እውቀትና 
ልምድ ያለው ባለሙያ እና ቀልጣፋ የመሠረተ ልማት 
አገልግሎት የቱሪዝም እድገት ምሰሶዎች ናቸው። በሀገር 
አቀፍ ደረጃ ለቱሪዝም የተሰጠው ትኩረት እነዚህን 
ግብዓቶች ታሳቢ ያደረገ ሊሆን ይገባል።   

እንደሚታወቀው የኮሮና ቫይረስ ወረርሽኝ 
(COVID-19) እና በተለያዩ የኢትዮጵያ አካባቢዎች 
የተፈጠሩ የፀጥታ መደፍረስ ችግሮች በሀገሪቱ የቱሪዝም 
እንቅስቃሴ ላይ ከፍተኛ አሉታዊ ተፅዕኖ አሳድረው 
እንደነበር ይታወሳል። የኮሮና ቫይረስ ወረርሽኝ የጎብኚዎችን 
እንቅስቃሴ በመገደብ፣ በቱሪዝም ዘርፍ የተሰማሩ 
ተቋማትንና ግለሰቦችን ከሥራ ውጭ በማድረግ ዓይነተ ብዙ 
ግለሰባዊና ተቋማዊ ምስቅልቅሎች እንዲፈጠሩ አድርጓል። 

የቱሪዝም ዘርፉ በወረርሽኙ እየተፈተነ በነበረበት 
ወቅት የተከሰቱት ግጭቶች (በተለይም የሰሜን 
ኢትዮጵያው ጦርነት) ደግሞ የዘርፉን ችግር በእንቅርት ላይ 
ጆሮ ደግፍ አድርገውበት ነበር። ወረርሽኙም ሆነ ጦርነቱ 
የውጭ ሀገራት ጎብኚዎች ወደ ኢትዮጵያ እንዳይመጡ 
እንቅፋት ከመሆናቸው በተጨማሪ የሀገር ውስጥ ጎብኚዎች 
እንቅስቃሴም ገቷል። 

በእነዚህ ፈተናዎች ምክንያትም የቱሪዝም ዘርፉ 
ለሀገራዊ ምጣኔ ሀብት የሚያበረክተው አስተዋፅዖ በእጅጉ 
ተቀዛቅዞ ቆይቷል። ለአብነት ያህል ‹‹ኮቪድ-19›› ወደ 
ኢትዮጵያ ከገባ ከጥቂት ወራት በኋላ የሆቴልና ቱሪዝም 
ዘርፉ 98 በመቶ ኪሳራ ውስጥ መግባቱን የኢትዮጵያ ሆቴል 
ባለሙያዎች ማኅበር ገልፆ ነበር።

 በሌላ በኩል ጦርነቱ የቱሪዝም እንቅስቃሴው 
እንዲቋረጥ ከማድረጉ በተጨማሪ፣ የቱሪዝም መዳረሻዎችና 
አገልግሎት ሰጭ ተቋማት እንዲወድሙም ምክንያት ሆኗል። 
በጦርነቱ የሃይማኖት ተቋማትን ጨምሮ፣ በርካታ የቱሪዝም 
አገልግሎት መስጫ ተቋማት፣ ሙዚየሞችና ሌሎች የታሪክና 
የባህል ሀብቶች ወድመዋል፤ ተዘርፈዋል። ይህም ሀገሪቱ 
በተለይ ከውጭ ጎብኚዎች ማግኘት የሚገባትን ከፍተኛ 
የውጭ ምንዛሪ አሳጥቷታል።    

በኮሮና ቫይረስ እና በሠላም እጦት ችግሮች ክፉኛ 
ተፈትኖ የቆየው የኢትዮጵያ የቱሪዝም ዘርፍ በአሁኑ 
ወቅት ካጋጠሙት ፈተናዎች ለመውጣት በትልቅ ትግል 
ላይ ይገኛል። የኮሮና ቫይረስ ወረርሽኝ ስርጭት መቀነስ 
እና በኢ.ፌ.ዲ.ሪ መንግሥትና በሕዝባዊ ወያነ ሓርነት 
ትግራይ (ሕወሓት) መካከል የተፈረመው የሰላም ስምምነት 
የቱሪዝም ዘርፉ እንዲነቃቃ አድርገዋል። 

ለጉብኝትና ለሥራ ወደ ኢትዮጵያ የሚገቡ የውጭ 
ሀገራት ዜጎችና ትውልደ ኢትዮጵያውያን ዲያስፖራዎች 
ቁጥር ጨምሯል። ዘርፉን ለማነቃቃት ባለፉት ጥቂት 
ዓመታት ከብሔራዊ በዓላት ጋር ተያያዥ ተደርገው 
የተተገበሩ እቅዶች የጎብኚዎች ፍሰት እንዲጨምር በጎ 
አስተዋፅዖ አበርክተዋል። 

በአጠቃላይ በሥራ እድል ፈጠራና በውጭ ምንዛሪ 
ግኝት ሀገራዊ ምጣኔ ሀብቱን የሚደግፈው ይህ ዘርፍ፣ 
ሀገሪቱ በዘርፉ ካላት አቅም አንፃር በሀገራዊ ምጣኔ ሀብቱ 
ላይ ያለው ሚና የሚፈለገውን ያህል ባይሆንም እድገቱ 
መሻሻል እያሳየ ይገኛል። በጠቅላይ ሚኒስትር ዐቢይ 
አሕመድ (ዶ/ር) ሃሳብ አመንጭነት የተገነቡና ለመገንባት 
በእቅድ የተያዙ የ‹‹ገበታ ለሸገር››፣ ‹‹ገበታ ለሀገር›› እና 
‹‹ገበታ ለትውልድ›› ፕሮጀክቶች ለቱሪዝም ዘርፉ መነቃቃት 
ከፍተኛ አስተዋፅዖ እያበረከቱ ይገኛሉ። 

እነዚህ በአጭር ጊዜ ውስጥ በላቀ ትጋትና በከፍተኛ 
ጥራት ተገንብተው የተጠናቀቁ ታሪክን፣ የአካባቢ ነባራዊ 
ሁኔታዎችንና የወደፊት ራዕይን አስተሳስረው የያዙ ማራኪ 
የቱሪስት መናኸሪያዎች፣ ለዛሬ ብቻ ሳይሆን ለሚቀጥሉት 
ብዙ ዓመታት ለኢትዮጵያ የቱሪዝም ዘርፍ ትልቅ አቅም 
ሆነው ይኖራሉ። እነዚህ ለሀገር በጎ ገፅታ የሚያላብሱ 
የቱሪስት መናኸሪያዎች የታሰበላቸውን ዓላማ እንዲያሳኩ 

ሠላም የማስፈን፣ የሠለጠነ የሰው ኃይል የማፍራት እና 
መሠረተ-ልማቶችን የማሟላት ተግባራት ከፍተኛ ትኩረት 
ሊያገኙ ይገባል።

ቱሪዝም ሠላምን በእጅጉ የሚሻ ዘርፍ በመሆኑ 
ሠላምን በማስፈን የቱሪስቶች ፍሰት በቋሚነት እንዲጨምር 
እንዲሁም የወደሙ የቱሪዝም ተቋማት መልሰው እንዲገነቡ 
በማድረግ የቱሪዝም ዘርፉ ያሳየውን መነቃቃትና እድገት 
ቋሚ/ዘላቂ ማድረግ ያስፈልጋል።

በሠለጠነ የሰው ኃይል የማይመራ የቱሪዝም ዘርፍ 
ስኬታማ ሊሆን እንደማይችል በመገንዘብ ዘርፉን በብቃት 
ሊመሩና ሊያስተዳድሩ የሚችሉ በቂ እውቀትና ልምድ 
ያላቸውን ባለሙያዎችንና አመራሮችን መመደብ ይገባል። 

መሠረተ-ልማቶች ያልተሟሉላቸው የቱሪስት 
መዳረሻዎች የተሟላ የቱሪዝም አገልግሎትን ማቅረብ 
እንደማይችሉ በመረዳት ሀብትን አቀናጅቶ በመጠቀም 
የመሠረተ ልማት ዝርጋታዎችን ማሟላት አስፈላጊ 
ተግባር ነው። በአጠቃላይ ወቅታዊ ሁኔታዎች (የኮሮና 
ቫይረስ ወረርሽኝ መቀነስ፣ የሠላም ስምምነቱ፣ … ወዘተ 
የፈጠሯቸውን መልካም አጋጣሚዎች በሚገባ በመጠቀም 
በተደራራቢ ፈተናዎች የተጎዳውን የቱሪዝሙን ዘርፍ 
ማነቃቃት ይገባል። 

በተለይም እንደ ሀገር እምቅ የቱሪዝም አቅም 
ኖሯቸው ተገቢውን ትኩረት ያላገኙ በርካታ መንደሮች 
በመለየት፣ በማልማትና  በማስተዋወቅ፣ ለዘርፉ ተጨማሪ 
አቅም የሚሆኑበትን እድል መፍጠር ተገቢ ነው። የዓለም 
ምርጥ የቱሪዝም መንደር ተብለው የተመረጡት ወንጪ፣ 
ጮቄ (ሙሉ ኢኮ ሎጅ) እና ሌጲስ የየአካባቢያቸውን 
ማኅበረሰቦች ባሕል ጠብቀው የቱሪስቶች ቀልብ ይበልጥ 
ይስቡ ዘንድ፣ አካባቢዎቹ ጥበቃ ሊደረግላቸውና መሠረተ 
ልማት ሊሟላላቸው ይገባል። ወንጪ በ‹‹ገበታ ለሀገር›› 
ፕሮጀክት ማራኪ የቱሪስት መዳረሻ ሆኖ ግንባታው 
በመጠናቀቁ ቀን ወጥቶለታል፤ ለሌሎቹ መንደሮችም 
ተመሳሳይ ትኩረት መስጠት ያስፈልጋል። 

ከዚህ በተጨማሪም ለቱሪዝሙ ዘርፍ መነቃቃት 
እድል የሚፈጥሩ ተጨማሪ መልካም አጋጣሚዎችን 
በብቃት መጠቀምም ይገባል። በተለያዩ የኢትዮጵያ 
አካባቢዎች ደማቅ በሆኑ ሥርዓቶች ታጅበው የሚከወኑ 
ባሕላዊና ሃይማኖታዊ ኹነቶች የጎብኚዎችን ቀልብ 
የሚስቡና ለብዙ ዜጎች የሥራ ዕድሎችን በመፍጠር ገቢ 
የሚያስገኙ በመሆናቸው ለቱሪዝሙ ዘርፍ መነቃቃት እድል 
ይፈጥራሉ። መሰል ክዋኔዎችን በስፋት በማስተዋወቅና 
ባሕልና ሥርዓቱን በጠበቀ መልኩ በማከናወን ለቱሪዝሙ 
ዘርፍ ማነቃቂያ ማድረግ ያስፈልጋል። 

በተደራራቢ ችግሮች ምክንያት ዘርፈ ብዙ ፈተናዎች 
የገጠሙት የኢትዮጵያ ቱሪዝም ከገጠመው ችግር 
እንዲወጣ አስቸኳይ የማገገሚያ ሥራዎችን ማከናወን 
ያስፈልጋል። ከዚህ አንፃር በጦርነት/ግጭት ምክንያት 
ጉዳት ያስተናገደውን ማኅበረሰብ በማነቃቃት የማኅበረሰቡ 
እንቅስቃሴ በፍጥነት እንዲያገግም ማድረግ፣ የወደሙ 
አገልግሎት ሰጪ ተቋማትን መልሶ ማልማት፣ የሀገር 
ውስጥ ቱሪዝምን ማበረታታት፣ በቀጣይም የቱሪዝም 
ዘርፉ የኢንሹራንስ አገልግሎት እንዲኖረው ማድረግ … 
ያስፈልጋል። በአጠቃላይ ለቱሪዝም ዘርፍ የተሰጠው 
ብሔራዊ ትኩረት፣ ውጤት  እንዲያስገኝ የታቀደውን 
ለውጥ እውን ማድረግ በሚያስችል የተግባር ቁመና 
መተርጎም አለበት!።    

የማስታወቂያ መቀበያ ክፍል
ስልክ ቁጥር - 011-156-98-73
ፋክስ - 011-126-58-12
ቴሌግራም - 097- 608-47-07 - Press

የማስታወቂያ ሽያጭ ማስተባበሪያ
ስልክ - 011-1-26-43-39

የአዲስ ዘመን ማኔጂንግ ኤዲተር
ወንድወሰን ሽመልስ ታደሰ 
ስልክ፡- 011 126 4200 
Email:- wendweson.shimelis@press.et

       wendwesonshimelis@gmail.com 

የዜና ማዕከል ዋና አዘጋጅ 

ወርቁ ማሩ
Email:- workumaru2@gmail.com

የአዲስ ዘመን ምክትል ዋና አዘጋጆች 
• ኃይሉ ሣህለድንግል
• እስማኤል አረቦ
• ቦጋለ አበበ  

በኮሮና ቫይረስ እና በሠላም 
እጦት ችግሮች ክፉኛ ተፈትኖ 
የቆየው የኢትዮጵያ የቱሪዝም 

ዘርፍ በአሁኑ ወቅት ካጋጠሙት 
ፈተናዎች ለመውጣት በትልቅ 

ትግል ላይ ይገኛል

ኢትዮጵያ በረጅም ዘመናት የታሪክ ጉዞዋ ጥሩም  ሆነ መጥፎ ታሪኮችን አሳልፋለች። ጥንታዊና 
በዓለም ታሪክ ጉዞ ውስጥ የጎላ ስፍራ ከመያዟም ባሻገር የሰው ልጅ መገኛና የነፃነት ዓርማ 
የሆነች ሀገር ናት። ከዚሁ ጎን ለጎንም የጦርነት፤ የርሃብ፤ የእርዛት፤ የመፈናቀልን ተረክ የያዙ 

ታሪኮችም ባለቤት ነች። 
ስለዚህም ስለ ኢትዮጵያ ስናስብ እነዚህን ሁለት ገጽታዎቿን በአግባቡ መረዳት ይገባል። ይህ መሆኑም 

ያሉትን ጠንካራ ጎንኖች አጎልብቶ ለማስቀጠልና በሌላም በኩል ጉድለቶቻችንን ለመሙላት ይረዳናል።
እኛ ኢትዮጵያውያን የጀግንነታችንና ለሌሎች ሀገራት ጭምር የነፃነት ተምሳሌት የመሆናችንን ያህል 

የውስጥ ሰላማችንን በማረጋገጥ ግን ብዙም አልተሳካልንም። በጀግንነትና በሰላም ማስከበር የገዘፈ ታሪክ 
ያለንን ያህል በሰላም የመኖር ጥበብ የለንም። የኢትዮጵያን ታሪክ መለስ ብሎ ላየው የውስጥ አለመግባባት፤ 
ግጭትና ጦርነት የበዛበት ነው። በጋራ ታሪኮቻችን ላይ መግባባት ካለመቻላችንም በላይ  የግጭትና የጦርነት 
መንስኤ እስከ መሆን ደርሷል።

ይህ ደግሞ ለተሸጋጋሪ ዘመናት ሀገሪቱን በማያባራ ግጭትና ጦርነት ውስጥ ከቷል፤ ለበርካታ ሰዋዊና ቁሳዊ 
ኪሳራም ዳርጓል። ለሀገሪቱ ዕድገትም ፈተና ሆኗል። እንደ ሀገርም ያላለቁ የቤት ሥራዎች ያሉብን በመሆኑም 
በበርካታ ጉዳዮች ላይ የጋራ መግባባት ላይ አልደረስንም። ከሕገ መንግሥት ጀምሮ እስከ ሰንደቅ ዓላማና 
ሌሎች የማነንት እና የወሰን  ጉዳዮች ጭምር ያልተፈቱ የቤት ሥራዎቻችን ናቸው።

እነዚህ ጉዳዮች ደግሞ ዛሬ የተፈጠሩ አይደሉም። ዘመናትን የተሻገሩና ሲንከባለሉ የመጡ ናቸው። 
ስለዚህም ዛሬ ባልተፈጠሩ ጉዳዮች መጣላትና ወደ ግጭትና ጦርነት ውስጥ መግባት ትናንትን ካለመመለሱም 
በላይ ዛሬን ያበላሻል ነገንም ብሩህ ቀን ያጨልማል።

ስለዚህም የግጭት፣የጦርነት፤ ያለመግባባት ታሪካችን ተዘግቶ በጋራ ነገዎቻችን ላይ የምንግባባ፤ 
ለጋራሀገራችን የምንተጋ፤ ለልጆቻችንና የልጅ ልጆቻችን የበለጸገች ኢትዮጵያን ለማውረስ የጋራ ዕሳቤ 
የጨበጥን አዲስ ትውልድ መሆን ይገባናል። 

ይህ ሊሆን የሚችለው ደግሞ በምክክርና በመግባባት ነው። ይህን ከግምት ውስጥ በማስገባትም እንደሀገር 
የምክክር ኮሚሽን ተቋቁሞ ወደ ሥራ ከገባ ሁለት ዓመታትን አስቆጥሯል። በእነዚህ ጊዜያትም ምክክሩ 
የሚመራበትን አቅጣጫ ከመቀየስ ጀምሮ የሌሎችን ሀገራት ተሞክሮዎችን የመቀመርና በምክክሩ የሚሳተፉ 
ሰዎችን የመለየት ሥራዎች ተከናውነዋል። በቀጣይም የምክክሩን አጀንዳዎች ከኅብረተሰቡ የመቀበልና 
ምክክሩን ወደ መሬት የማውረድ ሥራዎች ይከናወናሉ። 

ስለሆነም ሀገራዊ ምክክሩ የቀድሞ ችግሮቻችን፤ አሁን ያሉት ችግሮቻችን መፍቻና በቀጣይም ተመሳሳይ 
ችግሮች እንዳያጋጥሙን የመፍትሔ አቅጣጫን የሚጠቁመን መድኅን መሆኑን ማመን ይጠበቅብናል። 
በሀገሪቱም መተማመን የሰፈነበት የፖለቲካ ሥርዓት ለመመስረትም እርሾ ሆኖ እንደሚያግዝ እምነት መጣል 
ይገባናል።

በቅድሚያ ሁሉም ነገር በንግግር እና በምክክር ይፈታል የሚል እምነት ማዳበር ይጠበቅብናል። 
የወሰንም ሆነ የማንነት ጥያቄ እንዲሁም ራስን በራስ ማስተዳደር እና የፍትህ ጥያቄዎች በአጠቃላይ የፖለቲካ 
ጥያቄዎች እና የመልካም አስተዳደር ጥያቄዎች በሙሉ በሀገራዊ ምክክር ሊፈቱ እንደሚችሉ እምነት ማሳደር 
ይጠበቅብናል።     

ሀገራዊ ምክክሩ አሁን ያሉትን አለመግባባቶች አስወግዶ በፍቃደኝነት እና በመግባባት ላይ የተመሠረተች 
ኢትዮጵያን እውን የማድረግ አቅም አለው። የማይተካ ሚና አለው። ስለዚህም ሀገራዊ ምክክሩ ይዞት 
የመጣውን ዕድልና ጸጋ መጠቀም የአሁኑ ትውልድ ትልቁ የቤት ሥራ ነው።

ትውልዱ በዚህ ዕድል መጠቀም ካልቻለ ግን ለመጪው ትውልድ ያልተረጋጋች ሀገር እንደምናወርስ 
ከወዲሁ ግንዛቤ ልንጨብጥ ይገባል። ይህ ማለት ደግሞ የመጪውን ትውልድ መጻኢ ሕይወት ማጨለም 
ማለት ነው።

ስለሆነም የታሪካችን አንዱ ክፋይ ሆኖ ዘመናትን የተሻገረውን ጦርነትና ግጭትን ለማስወገድና የተረጋጋች፤ 
ሰላሟ የተጠበቀ እና የበለጸገች ኢትዮጵያን ለመጪው ትውልድ ለማውረስ ሀገራዊ ምክክሩ ይዞ የመጣውን 
ዕድል ልንጠቀምበት ይገባል። ይህ ታሪካዊ ወቅትም የነገዋን ብሩህ ኢትዮጵያን እውን ለማድረግ የማይተካ 
ሚና እንዳለው መረዳትና ለተግባራዊነቱም መንቀሳቀስ የዚህ ትውልድ የቤት ሥራ ነው!   

ሀገራዊ ምክክሩ ይዞት የሚመጣውን 
ዕድል በሚገባ መጠቀም ይገባል!



ከ1ኛው ገጽ የዞረ

ዜና

ሀገራዊ ምክክሩ ...
ሳይገኝላቸው ዛሬ ላይ ደርሰዋሰል። እንደ ሀገር፣ ይህ ታሪክ 
ይብቃ፤ በችግሮቻችንም ላይ እንምከር የሚለው ሃሳብ ገዢ 
ሆኖ ብሔራዊ ምክክሩን ይመራ ዘንድ የኢትዮጵያ ሀገራዊ 
ምክክር ኮሚሽን በአዋጅ ተቋቁሟል። 

«ብሔራዊ ምክክር ለሀገራዊ መግባባት» የሚል መርህን 
ያነገበው ኮሚሽኑ ምክክሩን ለማካሄድ የቅድመ ዝግጅት 
እንቅስቃሴ ከጀመረ ሁለት አመታትን ተሻግሯል። በሀገር 
ውስጥና ከሀገር ውጪ ከሚገኙ ኢትዮጵያውያን ጋር በአካል 
በመገኘትና በበይነ መረብ አማካኝት ለምክክሩ ስኬት 
ግብዓት የሚያስገኙ ውይይቶች በማካሄድ ላይም ይገኛል።

ኮሚሽኑ ብሔራዊ ምክክሩ ትክክለኛ ግቡን እንዲመታ 
የማስተባበር ትልቅ ሚና ያለው ቢሆንም ኮሚሽኑ ብቻውን 
ይህን ማሳካት እንደማይቻለው እውን ነው። በሁሉም 
የኢትዮጵያና የዓለም ክፍል የሚገኙ ኢትዮጵያውያንን 
ለማግኘትና ለማወያየት የሚጥረውም ለዚሁ ነው። 

ነገር ግን፣ አሁንም በሕዝቡ ዘንድ የኮሚሽኑን 
ሥራ በባለቤትነት ያለመያዝ፤ የኮሚሽኑን እንቅስቃሴ 
ያለመከታተልና፤ ብሔራዊ ምክክሩን የኮሚሽኑ ሥራ ብቻ 
አድርጎ የመቁጠር እሳቤ መኖሩ ይስተዋላል። 

የአዲስ አበባ ነዋሪ የሆኑት አቶ አራርሳ ጫላ ብሔራዊ 
ምክክሩ ለሀገራችን እጅግ አስፈላጊና ችግሮቻችንን ለመፍታት 
ዋነኛ ቁልፍ ነው ይላሉ። 

ሰላማዊና ሕዝቦቿ ተግባብተው የሚኖሩባት ኢትዮጵያን 
ለትውልድ ለማስረከብ ዛሬ መምከራችን አስፈላጊ ነው ያሉት 
አቶ አራርሳ፣ በአንዳንድ ሰዎች ዘንድ ሀገራዊ ምክክሩን 
የመንግሥት ሥራ አድርጎ የመቁጠር፤ ከዚያም ሲያልፍ 
የፖለቲካ ጉዳይ አድርጎ በሩቁ የመመልከት ሁኔታ እንዳለም 
ትዝብታቸውን ይናገራሉ። 

እርሳቸው እንዳሉት፣ ኮሚሽኑ የያዘውን ሀገራዊ 
መግባባትን የመፍጠር ዓላማ ብቻውን ሊያሳካው የሚችለው 
አይደለም። ሕዝቡ ለምክክሩ ስኬት ዋነኛ ተዋናይ ሊሆን 
ይገባዋል። ባለፉት በርካታ ዘመናት በሀገር ውስጥ በሚፈጠሩ 
ግጭቶች ዋጋ ሲከፍል የቆየው ሕዝቡ ነውና፣ ዛሬም ለራሱ 
ችግር መፍትሔ መሻት ያለበት ራሱ ሕዝቡ ነው። 

ፖለቲከኞች ሰላምን ያመጡልናል ብዬ አላስብም 
ያሉት አቶ አራርሳ፣ ሕዝብ የሚፈልገውን ሰላም በሀገራችን 
ለማጽናት ሀገራዊ ምክክሩ ለስኬት ይበቃ ዘንድ እንደ ሕዝብ 
ከኮሚሽኑ ጎን መቆም አለብን ብለዋል። 

አቶ አራርሳ እንዳሉት፣ ኮሚሽኑ አቅጣጫ የሚያሳይ 
እንጂ የጉዳዩ ባለቤት ሕዝቡ ነው፣ ሰላምን ለሀገራችን 
ማምጣት የሚችለውም ራሱ ሕዝቡ ነው፤ ለዚህ ደግሞ 
የሀገራዊ ምክክር ኮሚሽኑን ዓላማ በባለቤትነት መያዝ 
ለዓላማው ስኬት እገዛ ማድረግና ጥሪዎቹንም በንቃት 
መከታተል ይኖርበታል።   

እኔ ባገኘሁት አጋጣሚ ሁሉ ስለ ምክክሩ አነሳለሁ 
ያሉት አቶ አራርሳ፣ ሕዝቡ ኮሚሽኑ የእኔ ነው፣ የምክክሩ 
ዓላማ ከግብ ቢደርስ ተጠቃሚው እኔ ነኝ ብሎ ማመን፤ 
ባገኘው አጋጣሚ ሁሉ ስለ ሀገራዊ ምክክሩ ቢመክር 
ብሔራዊ መግባባቱ ጋር ለመድረስ ወደፊት መራመድ 
ይሆንለታል፣ የኮሚሽኑንም ሥራ ያቀልለታል፤ በውጤቱም 
ኢትዮጵያውያን አትራፊ እንሆናለን ብለዋል። 

ባለመግባባት ውስጥ ያለና በጥያቄ የተሞላ ሀገርን 
ለትውልድ ማስረከብ የለብንም በሚል ጽኑ አቋም ሁሉም 
ኢትዮጵያዊ ከሀገራዊ ምክክር ኮሚሽኑና ከዓላማው ጎን 

እንዲቆምም ጥሪ አስተላልፈዋል።
ሌላው ያነጋገርናቸው አቶ ሲያምረኝ ኪዳኔ በበኩላቸው 

የኢትዮጵያ ሀገራዊ የምክክር ኮሚሽን የያዘው ዓላማ ትልቅና 
ብቻውን ሊያሳካው የሚችለው አይደለም ያሉ ሲሆን፣ 
ብሔራዊ መግባባት ቢፈጠር ሀገራችንም ሰላሟ በዘላቂነት 
ቢረጋገጥ ተጠቃሚው ሕዝብ ነውና ሕዝቡ ለብሔራዊ 
ምክክሩ በባለቤትነት ቢንቀሳቀስ ትርፉ ለራሱ ነው ይላሉ። 

ኮሚሽኑ ሕዝቡ በተለያየ መንገድ ከጎኑ እንዲቆም 
ጥሪ ማስተላለፉን ያወሱት አቶ ሲያምረኝ፤ የምንፈልጋትን 
ሰላማዊና ኢኮኖሚዋ ያደገ ኢትዮጵያ እውን ሆና ለማየት 
በዚህ ዘመን ያለን ኢትዮጵያውያን በምንችለው ሁሉ 
ከኮሚሽኑ ጎን ልንሆን፤ ዘብ ልንቆምለት ይገባል ብለዋል። 

እንደ አቶ ሲያምረኝ አስተያየት፣ ባለፉት ጊዜያት 
የገባንባቸው ግጭቶች ያስከተሉብን ሰዋዊና ቁሳዊ 
ኪሳራ ፈጽሞ የሚረሳ አይደለም። ይህን ኪሳራ ዳግመኛ 
ላለማስተናገድ ያለን አማራጭ ችግሮቻችን ላይ መምከር 
ነው። ለዚህ ደግሞ ያገኘነውን የመመካከር ዕድል በአግባቡ 
ልንጠቀምበት ይገባል። 

«እንደ አንድ ኢትዮጵያዊም እንደ እናትም የሀገሬን 
ሰላምን አጥብቄ እሻለሁ፣ የብሔራዊ ምክክሩ እንዲሳካና 

ውጤት እንዲገኝበትም እፀልያለሁ» ያለችን ደግሞ ወ/ሮ 
መስከረም ጠንክር ናት። 

እንደ ወይዘሮ መስከረም አስተያየት፣ የሰላም ዋጋ 
የሚገባው ሰላም ያጣና በሰላም እጦት ዋጋ የከፈለ ሕዝብ 
ነው፤ እኛ ደግሞ እንደ ሕዝብ በተለያየ ጊዜ፣ በተለያዩ 
የሀገራችን ክፍሎች በገጠሙን ግጭቶች ብዙ ዋጋ የከፈልን 
ነን። ልጆቻችንን ትምህርት ቤት ለመላክ የተሳቀቅንባቸው 
ጊዜያቶች በርካታ ናቸው። ሀገራችን ሰላም እንድትሆን 
እንሻለን። ከሁሉ በፊት የሚቀድመውም ሰላም ነው። ሠርቶ 
መለወጥ፤ አብስሎ መመገብ የሚቻለው ሰላም ሲኖር ነው። 
ለዚህም ለሰላማችን ፀር የሆኑ ጉዳዮችን መስመር ማስያዝ፤ 
መፍትሔ ማበጀት ይገባል። 

ብሔራዊ የምክክር ኮሚሽኑ ባላግባቡን ጉዳዮች ላይ 
ለመምከር ያስችለን ዘንድ የተቋቋመ በመሆኑ፣ ዓላማው ከግብ 
እንዲደርስ ልንደግፈው፤ ስኬቱ እንደ ሀገር በርካታ ጠቀሜታ 
የሚያስገኝልን መሆኑን ልንገነዘብ ይገባል የምትለው ወ/ሮ 
መስከረም፣ የሀገራዊ ምክክር ኮሚሽኑንም ሆነ በቀጣይ 
ይደረጋሉ ተብለው የሚጠበቁ ሀገራዊ ምክክሮችን ሕዝቡ 
እንደ ሩቅ ሰው ሳይሆን በባለቤትነት በቅርበት ሊከታተልና 
በተለያየ መንገድ ሊሳተፍ እንደሚገባ አሳስባለች። 

አቶ አራርሳ ጫላ አቶ ሲያምረኝ ኪዳኔ   ወ/ሮ መስከረም ጠንክር

ኢኮኖሚ

ሳይንስና ቴክኖሎጂ  
ስደተኞችን የዲጂታል ቴክኖሎጂ ተጠቃሚ ለማድረግ ያለመው ፕሮጀክት

ወርቅነሽ ደምሰው 

ኢትዮጵያ ከ900 ሺህ በላይ ዓለም አቀፍ ስደተኞችን 
ተጠልለው የሚኖሩባት ሀገር ናት:: እነዚህ በርካታ 
ቁጥር ያላቸው ስደተኞች በሀገሪቱ ድንበር አካባቢዎች 
ይኖራሉ:: የሚኖሩባቸው አካባቢዎች መሠረተ ልማት 
ያልተሟሉባቸው በመሆናቸው ለበርካታ ችግሮች 
መዳረጋቸውን ይነገራል::  

በዓለም አቀፍ ድንጋጌዎች መሠረት ስደተኞች 
ከተሰጧቸው መብቶች መካከል ተጠልለው በሚኖሩበት 
ሀገር ዲጂታል መታወቂያ የማግኘት፣ የመማር፣ ሥራ 
የመሥራት እና መሰል መብቶች እንዳላቸው ተመላክቷል:: 
እነዚህ መብቶታቸው ለመጠቀም ከዘመኑ ጋር አብሮ 
መራመድ የሚያስችላቸው የቴክኖሎጂ ተጠቃሚ መሆን 
እንዳለባቸው ይታመናል::

አሁን ባለው ሁኔታ ስደተኞችን የሚኖሩባቸው 
መጠለያዎች ከዲጂታል ዓለም ራቅ ያሉ ስለሆኑ ለመማርም 
ሆነ ወደ ሥራ ለመቀላቀል የሚያደርጉት ጥረት አዳጋች 
ያደርገዋል:: ይህ ችግር ለመቅረፍ ደግሞ ከቴክኖሎጂ 
በማቀራራብ ዲጂታልን  ለማስፋት የሚያስችሉ ሥራዎች 
መሥራት የሚመለከታቸው አካላት የሚጠበቅ ተግባር 
ነው:: 

በቅርብም ስደተኞችን የዲጂታል ቴክኖሎጂ ተጠቃሚ 
የሚያደርጋቸው ሥራዎች በጋራ ለመሥራት የሚያስችል 
ስምምነት በዓለም አቀፉ የሥራ ድርጅት (ILO)፣ 
በኢኖቬሽንና ቴክኖሎጂ ሚኒስቴር፣ በኢንፎርሜሽን 
ኮሙኒኬሽንና ቴክኖሎጂ ኮርፖሬሽን (አይሲቲ ፓርክ)
ና  በሱማሌ ክልል ኢኖቬሽንና ቴክኖሎጂ ቢሮ መካከል 
ተደርጓል::

 የኢኖቬሽንና ቴክኖሎጂ ሚኒስትር በለጠ ሞላ 
(ዶክተር) ወቅት እንደተናገሩት፤ ስምምነቱ ስደተኞችንና 
በአካባቢው ለሚኖረውን ማኅበረሰብ በቴክኖሎጂ የተደገፈ 
ምቹ የሥልጠና እና የሥራ እድል ተጠቃሚ ለማድረግ 
የሚያስችል ነው::     

እሳቸው እንዳሉት፤ በኢትዮጵያ ዲጂታል መር 
የኢኮኖሚ ልማት ለመገንባት ዲጂታል ኢትዮጵያ 2025 
ስትራቴጂ ተቀርጾ ወደ ሥራ በመግባቱ በርካታ ሥራዎች 
እየተሠሩ ነው:: ስትራቴጂው  አካታች በማድረግ 
የቴክኖሎጂ የለውጥ ኃይል በመገንባት ስደተኞችን እና 
ተደራሽ ያላደረጋቸው ተጋላጭ ቡድኖችን ተደራሽ 
በማድረግ የዲጂታል ቴክኖሎጂ ተጠቃሚ  ለማስፋት 
ያለመ ነው:: 

 ኢትዮጵያ ስደተኞችን በመቀበል ረጅም የሚያኮራ 
ታሪክ ያላት ሀገር ናት ያሉት ሚኒስትሩ በለጠ(ዶ/ር)፤ 
ስምምነቱ የዲጅታል መሠረተ ልማትን ለማሟላትና 
በሀገሪቱ ተጠልለው የሚገኙ ስደተኞች በዘርፉ ያላቸውን 
ክህሎት እንዲያሳድጉ የሚረዳ መሆኑን አመላክተዋል።

ዲጂታል ኢትዮጵያ 2025 ስትራቴጂ የቴክኖሎጂ 
እድገት ፍኖተ ካርታ ብቻ ሳይሆን የዲጂታል አብዮቱ 
እውነተኛ አቅም የሚታይበት በመሆኑ ሁሉም ሰው 
የሚያሳትፍ እድል እንዳለው ጠቅሰው፤ ይህም የሚሆነው 
ስደተኞችን እና ሌሎች ያልተካተቱ የማኅበረሰብ ክፍሎች 
አካታች ሲያደርግ እንደሆነ አመላክተዋል ::

ሚኒስትሩ በለጠ (ዶ/ር)፤ ዲጂታል ኢትዮጵያን 
እውን ለማድረግ የሚቻለው ስደተኞችን፣ ተጋላጭ 
ማኅበረሰቦችንና ሁሉንም የማኅበረሰብ አካላት በማሳተፍ 
መሆኑን ይናገራሉ:: ስምምነቱም ስደተኞች የዲጂታል 
ቴክኖሎጂ ተጠቃሚ የሚሆኑበት ምቹ ምሕዳር 
የሚመቻችበት መሆኑን ያስረዳሉ::

  የዓለም አቀፍ የሥራ ድርጅት (ILO) በኢትዮጵያ፣ 
ጅቡቲ፣ ሶማሊያ፣ ሱዳንና ደቡብ ሱዳን የዓለም አቀፉ 
የሥራ ድርጅት ቢሮ ዳይሬክተር አሌክሲዮ ሙሲንዶ 
በበኩላቸው፤ ድርጅታቸው አካታች የዲጂታል ኢኮኖሚ 
ለመገንባት ለሚደረገው ጥረት ድጋፍ  የሚያደርግ መሆኑን 
ገልጸዋል::

ኢትዮጵያ ከደቡብ ሱዳን፣ ሶማሊያና ኤርትራ 
የተውጣጡ ከ916 ሺህ በላይ ስደተኞችን እያስተናገደች 
መሆኑን አንስተው፤ ስምምነቱ በኢትዮጵያ የሚገኙ 
በርካታ ስደተኞች የዲጂታል ክህሎትን በማሳደግ 
የሚያጋጥማቸውን የመረጃ ክፍተት ለመሙላትና የሥራ 
ዕድል ተጠቃሚ እንዲሆኑ ለማስቻል ያለመ መሆኑን 
ገልጸዋል:: ስምምነቱም ሴቶችን ወጣቶችን ጨምሮ 
ስደተኞችንና የተገለሉ ቡድኖች የበይነ መረብ ተደራሽ 

ወይዘሮ ፋጡማ መሐመድ የሱማሌ ክልል የኢኖቬሽንና 
ቴክኖሎጂ ቢሮ ኃላፊ ናቸው:: እሳቸውም በክልሉ ያሉ 
የዲጂታል እንቅስቃሴን አስመልክቶ ሲገልጹ፤ በክልሉ 95 
ያህል ወረዳዎች ያሉ ሲሆን፤ 50 በመቶ ያህል ለሚሆኑት 
የዲጂታል ተደራሽነት የተስፋፋባቸው አካባቢዎች ናቸው:: 
በክልሉ 11 ዞኖች ያሉት ሲሆን በክልል ያሉ መሥሪያ 
ቤቶችን አውቶሜት በማድረግ ሥራዎች እየተሠሩ ይገኛሉ:: 
በተለይም ዲጂታል ቴክኖሎጂን ተደራሽ በማድረግ ረገድ 
ከባዮ ኢመርጂንግ  እና ከስፔስ  ሳይንስ ኢንስቲትዩት ጋር 
በጋራ በመሆን የሚሠሩ ሥራዎች እንዳሉ አመላክተዋል ::

 ‹‹በክልሉ በርከት ያሉ ስደተኞች አሉ›› ያሉት 
ወይዘሮ ፋጡማ፤ እነዚህ ስደተኞች ውስጥ ብዙ ሥራ 
ፈት ወጣቶች ያሉ ሲሆን፤ ከዓለም የሥራ ድርጅት ጋር 
በመተባበር ወጣቶች በማሠልጠን አስፈላጊውን እውቀት 
ካገኙ በኋላ ወደ ሥራ የሚገቡበት ሁኔታ እንደሚመቻች 
ጠቁመዋል:: በፕሮጀክቱ የመጀመሪያ ዙር ከ300 በላይ 
ሰዎች የሚሳተፉበት ሲሆን፤ ከእነዚህ ውስጥ ከ30 በመቶ 
ያህል ሴቶች ናቸው:: በክልሉ ባለው ወደ ኢንፎርሜሽን 
ኮሙኒኬሽንና ቴክኖሎጂ (አይሲቲ) ማዕከል እንዲገቡ 
የሚደረግበት ሁኔታ መኖሩን አመላክተዋል:: 

ዓለም አቀፍ የሥራ ድርጅት የሀገር ውስጥ ፕሮግራም 
ኦፊሰር ወጣት ማርታ ፀሐይ፤ ስምምነቱ ከሦስቱም 
ተቋማት ጋር የተለያዩ ሥራዎችን ለመሥራት የሚያስችል 
እንደሆነ ትናገራለች:: በስምምነቱ የስደተኞችን አካታችንን 
ለማምጣት፣ የእውቀት ልማት ላይ እንዲሳተፉና 
በተጨማሪ የሥራ እድል ለመፍጠር የሚያስችል ሥራዎች 
የሚሠሩ መሆኑን ጠቅሳ፤ ከኢንፎርሜሽን፣ ኮሙኒኬሽንና 
ቴክኖሎጂ (አይሲቲ) ፓርክና ከኢኖቬሽንና ቴክኖሎጂ 
ሚኒስቴር እና ከሱማሌ ክልል ጋር የተለያዩ ሥራዎችን 
መሥራት የሚያስችል መሆኑን አመላክታለች::

ፕሮግራም ኦፊሰሯ እንደምትለው፤ የኢኖቬሽንና 
ቴክኖሎጂ ሚኒስቴር አገር አቀፍ ዲጂታል አካታችነት 
ስትራቴጂ እየቀረጸ ስለሚገኝ በዚህ ስትራቴጂ ውስጥ 
የዓለም አቀፍ ስደተኞች ጉዳይ እንዲካተት የማድረግ ሥራ 
ይሠራል:: በኢትዮጵያ 900 ሺህ የሚደርሱ ስደተኞች 
ያሉ ሲሆን፤ እነዚህ የቴክኖሎጂ ጋር በተገናኘ የተለያዩ 
ሥልጠናዎች እና የሥራ እድል ማግኘት እንዲችሉ 
በስትራቴጂው ተካትቶ እንዲሠራ ይፈልጋል::

ዲጂታል ስትራቴጂው መካተት ያለባቸው ሁሉ 
እንዲካተቱ ከማድረግ አንጻር ዲዛይን የተደረገ ፕሮግራም 
መሆኑን ገልጻ፤ በሀገሪቱ ያሉ የተለያዩ እንቅስቃሴዎችን 
በሥልጠና በትምህርት እንዲሁም በማኅበራዊ 
አገልግሎቶች እንዲካተቱ ከማድረግ አንጻር የሚሠሩ 
ሥራዎች መኖራቸው ትገልጻለች:: 

ዓለም አቀፉ የሥራ ድርጅት በአፋርና በሱማሌ 
ክልል ያስጠናው ጥናት እንደሚያሳየው ከስደተኞች 
አንጻር ከዲጂታል ክህሎት አለመኖር፣ ከዚያ በተጨማሪ 
ከትምህርት ወደ ሥራ የሚደረገው ጉዞ ለስደተኞች ቀላል 
አይደለም:: የተመቻቹ  የሥራ ፈጠራ እድሎች የሉም:: 
የሶሾል ኔትወርክ ስለሌላቸው በቀላሉ መረጃዎችን 
ለማግኘት የሚቸገሩ መሆኑን የሚያሳይ ነው ስትል 

ተናግራለች::
ከኢንፎርሜሽን ኮሙኒኬሽንና ቴክኖሎጂ (አይሲቲ) 

ኮርፖሬሽን ጋር የተደረገው ስምምነት በአይሲቲ ፓርክ 
16 የሚሆኑ የተለያዩ ኢንቨስተሮች ስለሚገኙ በወጣቶች 
የተለያዩ አገልግሎቶች እንዲያገኙ የሚደረግ መሆኑን ገልጻ፤ 
አገልግሎት ለስደተኞች ክፍት እንዲሆን የማስቻል ሥራ 
እንደሚሠራ አመላክታለች:: 

ከዚህ በተጨማሪ በአይሲቲ ፓርክ ውስጥ ካሉ 
ኢንቨስተሮች ጋር በመነጋገር የሥራ እድል ለመፍጠር 
እንደሚሠራ አመላክታለች:: አሁን ላይ የሚሠራው 
ሥራ በተሞክሮ ደረጃ የሚሰፋ ሲሆን፤ የዚህ ፕሮግራሞ 
ውጤት ታይቶ ቀጣዩ ፕሮጀክት የሚቀጥሉ መሆኑን ነው 
የምታስረዳው::,

እንደፕሮግራም ኦፊሰሯ ማብራሪያ፤ የሱማሌ ክልል 
ኢኖቬሽንና ቴክኖሎጂ ቢሮ ጋር የተደረገው ስምምነትም 
እንዲሁ የዓለም ሥራ ድርጅት እ.ኤ.አ 2022 ሱማሌ 
ክልል ላይ ያስጠናው ጥናት የሚያሳየው ስደተኞች የሥራ 
እድል ወይም ዲጂታል ክህሎት ለማግኘት የተለያዩ 
ተግዳሮቶች እንደሚያጋጥሞቸው ነው:: ይህ ፕሮግራም 
እነዚህ ተግዳሮቶች በመቅረፍ ከመሠረተ ልማት አቅርቦት፣ 
የኢንተርኔት ኔትወርክ ተደራሽነት፣ ዲጂታል ክህሎት እና 
የሥራ እድል ከመፍጠር ያለመ ነው::

የዓለም ሥራ ድርጅት በኩል የመሠረተ ልማት 
ተግዳሮቶች እና የኢንተርኔት ተደራሽነት እንዲሁም 
ከክህሎትና ዲጂታል እውቀት ጋር የተለያዩ ተግዳሮቶች እና 
የሥራ እድል ከመፍጠር አኳያ ያሉ የተለያዩ ተግዳሮቶች 
ለመፍታት ብዙ ሥራዎች እየተሠሩ ነው የምትለው 
ወጣት ማርታ፤ ድርጅቱ  የዲጂታል ኢኖቬሽን ማዕከል 
በሱማሌ ክልል ስደተኞች ባሉበት  በቀብሪዳሓር  አካባቢ 
እንደሚያቋቁም ትናገራለች :: 

በተጨማሪም በጂግጂጋ ሁለት ዲጂታል ኢኖቬሽን 
ማዕከሎች ተቋቋመው ሥራ የሚሠራ ሲሆን፤ የእነዚህ 
ማዕከል ዋና ዓላማ ስደተኞች መረጃን የሚያገኙበት ማዕከል 
ሆኖ ለብዙ ስደተኞች የኢንተርኔት ኔትወርክ ተደራሽ 
ለማድረግ ያስችላል:: ከዚህም በተጨማሪ የሥልጠና 
ማዕከል ሆኖ ስለሚያገለግል የስድስት እና የሦስት ወራት 
ሥልጠናዎች የሚሰጡበት እንደሚሆን ታመላክታለች::

ፕሮግራም ኦፊሰሯ እንዳለችው፤ ከጂግጂጋ 
ዩኒቨርሲቲ፣ እዚያው ካሉ የቴክኒክና ሙያ ተቋማት 
እና ከሱማሌ ክልል የኢኖቬሽንና ቴክኖሎጂ ቢሮ ጋር 
በመተባበር ካሪኩለም ተቀርጾ ሥልጠና የሚሰጥ ይሆናል:: 
እነዚያ የሠለጠኑ ተማሪዎች ደግሞ ከሥልጠና ወደ ሥራ 
መሰማራት እንዲችሉ ለማድረግ የዓለም ሥራ ድርጅት 
የመሥሪያ አካባቢ እና ዲጂታል ኢኖቬሽን ማዕከላት 
በማቋቋም ሠልጠነው የተመረቁ ወጣቶችን ሥራቸውን 
ማከናወን እንዲችሉ ወደ አሥር የሚደርሱ የሥራ 
አካባቢዎች ይዘጋጃሉ:: በዚህ መሠረት ወጣቶቹ የራሳቸው 
ሥራ እንዲሠሩ ይደረጋል::

እነዚህ ሦስት ስምምነቶች በዓለም ሥራ ድርጅት 
ዲጅታል ኢኮኖሚን ለማምጣት የተቀረጹ ቆይታ 
ጊዜያቸውም የተለያየ እንደሆነ የምትናገረው ወጣት 
ማርታ፤ ከኢኖቬሽን ቴክኖሎጂ ሚኒስቴር ጋር ዲጅታል 
አካታች ስትራቴጂን የመቅረጽ የተጀመሩ ሥራዎች ያሉ 
መሆኑን አንስታ፤ ሥራዎቹ ለሚቀጥሉት ለአራት ወራት 
የሚሠሩ እንደሆኑ ገልጻለች:: የአይሲቲ ኮርፖሬሽን ጋር 
የሚሠራው ሥራ ለአጭር ጊዜ የሚቆይ ሲሆን፤ የሱማሌ 
ክልል ኢኖቬሽንና ቴክኖሎጂ ቢሮም እንዲሁ ለአስራ አንድ 
ወራት የሚቆይ እንደሆነ አመላክታለች::  

በዚህም ፕሮግራም ዲጂታል ኢኮኖሚ ከመገንባትና 
ለወጣቶች የሥራ ዕድል ለመፍጠር የሚሠሩ ሥራዎች 
ከ7ሺ በላይ ስደተኞችን ዒላማ ያደረጉ ናቸው የምትለው 
ፕሮግራም ኦፊሰሯ፤ የሚሠሩት ሥራዎች ከስደተኞች ጋር 
ብቻ የተያያዙ ሳይሆኑ ኢትዮጵያውያንም ያካተተ እንደሆኑ 
አመላክታለች:: በአይሲቲ ፓርክ በቀጥታ ተጠቃሚ 
የሚሆኑ 275 ወጣቶች  መሆናቸውን ጠቅሳ፤ በሱማሌ 
ክልል 300 የሚደርሱ ወጣቶች ተጠቃሚ የሚሆኑ ሲሆን 
ከእነዚህ ውስጥ 250 ተማሪዎች የክህሎት ሥልጠና 
ያገኛሉ:: ቀሪዎቹ 50ዎቹ የሥራ እድል የሚመቻችላቸው 
መሆኑን ታስረዳለች:: 

ለዚህ ፕሮጀክት የ11ሚሊዮን ብር የተመደበ መሆኑን 
ገልጻ፤ ስምምነቱም ዲጂታል ኢኮኖሚ በመገንባት ሂደት 
ስደተኞችና ቴክኖሎጂን ለማቀራረብ የሚያስችል ነው 
ብላለች::

 
 
 

ለማድረግ  የሚያስችል መሆኑን አመላክተዋል።
የኢኖቬሽንና ቴክኖሎጂ ሚኒስቴር የዲጂታል ኢኮኖሚ 

ልማት ዘርፍ ዋና መሪ ሥራ አስፈጻሚ አቶ ስዩም መንገሻ 
በበኩላቸው የሦስትዮሽ ስምምነቱ ሰፊ ፋይዳ እንዳለው 
ይናገራሉ:: እሳቸው እንደሚሉት፤ ከዲጂታል አካታችነት 
እና ከዲጂታል ሊትረሲ ጋር በተያያዘ ብዙ ሥራዎች 
እየተሠሩ ነው:: ይህም ስምምነትም ዲጂታል አካታችነት 
ስትራቴጂን (digital inclusion strategy) ለመሥራት 
የሚያስችል ትልቅ ግብዓት  ይሆናል:: 

‹‹ዲጂታል ስትራቴጂው እስካሁን ባለው ሂደት 
የስደተኞች ካምፕ ያሉትን ስደተኞችን የሚያካትት 
አልነበረም›› ያሉት አቶ ሥዩም፤ አሁን ላይ አካታች የሆነ 
ስትራቴጂ በመንደፍ በስደተኞች እና ሌሎች ተደራሽ 
ያልሆኑ የማኅበረሰብ ክፍሎችን አካታች በማድረግ 
ተደራሽነት ለማስፋት የሚያግዝ  መሆኑን ይገልጻሉ::

 በስምምነቱ መሠረት ከኢንፎርሜሽን ኮሙኒኬሽንና 
ቴክኖሎጂ (አይሲቲ ፓርክ) ኮርፖሬሽን ጋር የሚሠራው 
ሥራ ከዩኒቨርሲቲ  ተመርቀው ሥራ የማያገኙ ተማሪዎችን 
የቴክኒካል ብቃት የሚያገኙበት ሁኔታ የሚያመቻችና ሥራ 
ለመሥራት  የሚያግዝ እንደሆነ አመላክተዋል:: ከዚህም 
በተጨማሪ ስደተኞቹ በአይሲቲ ፓርኮች ውስጥ በሚገኙት 
ኢንኩቤሽን ማዕከላት ገብተው ራሳቸው አብቅተው 
እንደሚወጡም ለማድረግ እንደሚረዳ ያስረዳሉ::

የሱማሌ ክልል ኢኖቬሽንና ቴክኖሎጂ ቢሮ ጋር 
የተደረገ ስምምነት እንዲሁ የስደተኞች የዲጂታል ቴክኖሎጂ 
ተጠቃሚነት የሚያሰፋ ነው:: ቢሮው በዲጂታል ኢኖቬሽን 
ማዕከል ያለው ቢሆንም ለማዕከል የሚያስፈልጉት 
ማቴሪያሎች የተሟላ ስላልሆነ የሚያስፈልገው ማቴሪያሎች 
ለማሟላት እና ወደሥራ እንዲገባ ድጋፍ ለማድረግ 
የሚያስችል ስምምነት መደረጉን አብራርተዋል::   

 አቶ ሥዩም እንደሚሉት፤ አሁን ባለው ሂደት 
ኢትዮጵያ ዓለም አቀፍ ሕጎችን ስለምትከተል በኢትዮጵያ 
ውስጥ የሚኖሩ ስደተኞች ከዜጋው በተወሰነ መልኩ 
ይለዩ እንጂ ዲጂታል መታወቂያ የማግኘት፣ የመማር 
እና ሥራ የመቀጠር መብት አሏቸው:: እስካሁን ዲጂታል 
ቴክኖሎጂ ተደራሽ ስላልሆነ ተደራሽ ለማድረግ ሥራዎች 
እየተሠሩ መሆኑን ጠቅሰው፤ አሁን ለዲጂታል አካታችነቱ 
የሚያስፈልጉ ፕላትፎርሞች፣ ማቴሪያሎች፣ ታብሌቶች 
ተደራሽ እንዲሆኑ እየተደረገ ይገኛል:: 

ዲጂታል 2025 ስትራቴጂ በዋናነት አራት ቁልፍ 
ተግባራት ያሉት ሲሆን፤ በመሠረተ ልማት ተደራሽነት፣ 
በኢንፎርሜሽን ኮሙኒኬሽንና ቴክኖሎጂ ረገድ አስቻይ 
ሲስተም በመገንባት፣ ዲጂታል ኢኮ ሲስትም እና ዲጂታል 
ፕላትፎርም ላይ ብዙ ሥራዎች ለመሥራት የሚያስችል 
ነው:: ዲጂታል ኢኮሲስተምን ተደራሽ በማድረግ በዲጂታል 
ላይ ያለውን የክህሎትና የእውቀት ክፍተት መሙላት 
ያስችላል:: በዚህ ዓመት አሁን እንደተጀመረ እንደሱማሌ 
ክልል በተወሰኑ ክልሎች ተደራሽ እንደሚያደርግ ጠቅሰው፤ 
በቀጣይ ተደራሽነቱን በማስፋት የስደተኞች ካምፖች 
ያሉባቸው ቦታዎች ተደራሽ የሚደረግ መሆኑን ነው አቶ 
ሥዩም የሚናገሩት:: 

የባሕር በር ስምምነቱ - ለጋራ ተጠቃሚነት
አስቴር ኤልያስ 

ከወራት በፊት የኢፌዴሪ ጠቅላይ ሚኒስትር ዐቢይ 
አሕመድ (ዶ/ር) ኢትዮጵያውያን ስለ ቀይ ባሕርም 
ሆነ የባሕር በር ጉዳይ ላይ ዝምታን ከመምረጥ ይልቅ 
መወያየቱ እና እርስ በእርስ መነጋገሩ አስፈላጊ እንደሆነ 
መናገራቸው ይታወቃል:: ጠቅላይ ሚኒስትሩ በወቅቱ 
ይህን ያሉትም ለፓርላማ አባላት ሲሆን፣ በጉዳዩ ላይ 
መወያየት የሚፈራበት ዘመን ማብቃት እንዳለበት 
አክለው መግለጻቸው ይታወሳል:: በተለይም ለአባላቱ 
በሰጡት ማብራሪያቸው ላይ አያይዘው እንደገለጹት 
ኢትዮጵያ የባሕር በር የማግኘቷ ጉዳይ የመኖር አሊያም 
የአለመኖር ጉዳይ እንደሆነም ጭምር ነው:: 

ስለ ባሕር በር ጉዳይ በንግግር ደረጃ እንኳ በኢትዮጵያ 
መንግሥት መነሳቱ ያስበረገጋቸው አካላትም ሆኑ ሀገራት፤ 
አፍታም ሳይቆዩ በወቅቱ መያዣ መጨበጫው የጠፋው 
አይነት ሐሳብ ሲሰነዝሩ ተስተውለዋል:: በተለይም ስለ 
ባሕር በር ጉዳይ በኢትዮጵያውያን መነሳቱና የኢፌዴሪ 
መንግሥትን ጽኑ መሻት ያጤኑ አካላት ከወዲህ ወዲያ 
መናወጣቸው የቅርብ ጊዜ ትውስታችን ነው::

በብዙዎች ዘንድ እንደሚታወቀው የአፍሪካ ቀንድ 
ሀገራት በተፈጥሮ ሀብት የታደሉ ናቸው:: ይሁንና ይህንን 
በተፈጥሮ የተቸሩትን ሀብት በጋራ ከመጠቀም ይልቅ 
እንደ ስጋት ቆጥረው አይነኬ ሆኖ እንዲቀመጥ ይሻሉ:: 
የንግድና ቀጣናዊ ትስስርን እንደመፍጠር እርስ በእርስ 
በስጋት ይተያያሉ:: 

ይሁንና ከአፍሪካ በሕዝብ ብዛቷ ሁለተኛ ደረጃ ላይ 
የተቀመጠችው ኢትዮጵያ፣ በመልማትና በጋራ ማደግ 
ላይ የምታምን በመሆኗ ከወር በፊት ስለ ባሕር በር ጉዳይ 
ከውይይትና ከንግግር በዘለለ ከራስ ገዟ ሱማሌ ላንድ ጋር 
የመግባቢያ ሰነድ ለመፈራረም በቅታለች:: ስለ ባሕር በር 
በተለይም ስለ ቀይ ባሕር እንዴት በኢትዮጵያውያን ዘንድ 
ይነሳል በሚል ሲብከነከኑ ከነበሩ መካከል ‹‹ሱማሌላንድ 
ዛሬም ቢሆን የእኔ ናት›› ከምትለዋ ሱማሊያ ጀምሮ 
አንዳንድ ሀገራት በማያገባቸው ገብተው ሁኔታውን 
ለማባባስ ሲጥሩ ተስተውለዋል::

በአጠቃላይ ኢትዮጵያ አብሮ የመልማት አካሄድን 
በመከተል የምሥራቅ አፍሪካ አካሄድ በጋራ እንዲያድጉና 
የተጠናከረ ትስስር እንዲኖራቸው ዘርፈ ብዙ ጥረቶችን 
በማድረግ ላይ ትገኛለች:: ሆኖም የምሥራቅ አፍሪካ 
ሀገራት ምን ያህል ዝግጁ ናቸው?

በጉዳዩ ዙሪያ ካነጋገርናቸው ምሑራን አንዱ በአዲስ 
አበባ ዩኒቨርስቲ የፒ.ኤች.ዲ ተማሪ የሆኑት የፖለቲካል 
ሳይንስ መምህሩ ሽመልስ ኃይሉ ናቸው:: እርሳቸው 
እንደሚሉት፤ የባሕር በር ማለት አንድ ሀገር ያለ ሌላ አገር 
ጣልቃ ገብነት ከዓለም ጋር የምትገናኝበት መንገድ ነው:: 
ለአንድ አገር ሉዓላዊነት፣ ደህንነት እና ኢኮኖሚ እድገት 
ወሳኝ የሆነ ነው::

በሌላ በኩል ደግሞ ኢትዮጵያ ላለችበት አካባቢ፤ 
የባሕር በር በጣም ወሳኝ የሆነ ነው:: አካባቢው ቀይ 
ባሕር፣ የኤደን ባሕረ ሰላጤ እና የሕንድ ውቅያኖስ ያለበት 
እንደመሆኑ፤ የዓለም ኢኮኖሚ፣ ደህንነት እና የፖለቲካ 
እንቅስቃሴም ጭምር የሚወስን ኮሪደር ነው:: 

ስለዚህ በዚህ የጂኦፖለቲካ አካባቢ የባሕር በርን 
ማጣት ማለት ሉዓላዊነት ጥያቄ ውስጥ ይገባል እንደማለት 
ነው:: ስለዚህ ኢትዮጵያ ይህንን ስለምታውቅ ጥያቄዋን 
በማቅረብ በሰነድ ላይ እንዲሰፍር አድርጋለች:: 

መምህር ሽመልስ እንደሚሉት፤ አንዳንድ የዓለም 
ሀገራት ኢትዮጵያን ጠንቅቀው ያውቃሉ:: ሀገሪቱ ቀደም 
ሲልም የነበራት ማንነት ከባሕር በር ማግኘት ጋር ተዳምሮ 
እንደፈለጉ ሊያዟት እንደማይችሉም የተገነዘቡ ይመስላል:: 
በእርግጥ ኢትዮጵያን እንደፈለጉ ማዘዝ የሚቻለው የባሕር 
በር ስታጣ ነው:: ስለዚህ ኢትዮጵያ የባሕር በር ቢኖራት 
የትኛውም አካል እንደሚፈልገው ሊያዛት አይችልም:: 
የባሕር በር የማግኘቱ ጉዳይ ለኢትዮጵያ በጣም ወሳኝ 
ነው:: ጠቅላይ ሚኒስትሩ የባሕር በር የሕልውና ጉዳይ 
ነው ያሉትም ለዚያም ነው:: 

በሰላሌ ዩኒቨርስቲ በሕግ ትምህርት ክፍል ረዳት 
ፕሮፌሰር የሆኑትና በአዲስ አበባ ዩኒቨርስቲ ደግሞ 
ፒ.ኤች.ዲ በመማር ላይ የሚገኙት የሕግ መምህሩ ዘላለም 
ተስፋዬ በበኩላቸው፤ በቅርቡ በኢትዮጵያ እና በራስ ገዟ 
ሱማሌ ላንድ የተደረገው የመግባቢያ ስምምነት አሳሪ 
አይደለም ብለዋል:: ሆኖም ግን ከስምምነቱ በኋላ ብዙ 
ጥያቄዎችና ውዥንብሮች መነሳታቸውን ተጠባቂ ናቸው 
ሲሉ ተናግረዋል::

ረዳት ፕሮፌሰሩ እንደሚሉት፤ ብዙዎቹ የኢትዮጵያ 
የሆነ ነገር ላይ ይረባረባሉ:: አንዳንዶች እኤአ በ1960ዎቹ 
ከአፍሪካ ብዙ ሀገራት ነፃ ስለወጡ ቅኝ አገዛዝ የቆመ 
መስሏቸዋል፤ ነገር ግን ዛሬም ቢሆን ያውም በ21ኛ ክፍለ 
ዘመን የቅኝ ግዥ አስተሳሰብ ቀጥሏል:: ከዚህ የተነሳ 
ኢትዮጵያ የባሕር በር የምታገኝ ከሆነ ምን ሊፈጠር 
እንደሚችል ስለሚያውቁ በብዙዎች ዘንድ ስጋት መፈጠሩ 
የሚያስደንቅ አይደለም:: ስለዚህም ኢትዮጵያ መትጋት 
ያለባት ትግሉ ከውሃም ያለፈ በመሆኑም ጭምር ነው:: 
ምክንያቱም ጉዳዩ ከቅኝ ግዛት ጋርም የተያያዘ ነውና ነው:: 

እንደሚታወቀው ኢትዮጵያ ከሱማሌ ላንድ ጋር 
ያደረገችው የባሕር በር ስምምነት የኢኮኖሚ አማራጭን 
መሠረት አድርጋ ነው የሚሉት መምህር ሽመልስ ደግሞ 
ስምምነቱ በኢትዮጵያ ዘንድ ኢኮኖሚያዊ ትብብርን 
እንፍጠር፤ ኢኮኖሚያዊ ተጠቃሚነትን ጎላ እናድርግ 
ከሚለው በጎ አመለካከት የመነጨ ነው ይላሉ:: ኢትዮጵያና 
ራስ ገዟ ሱማሌላንድ የተፈራረሙት ሰነድ ዓላማው በጋራ 
ለመሥራትና አብሮ ለማደግ እስከሆነ ድረስ መልካም የሆነ 
ሐሳብ ነው ሲሉ ይናገራሉ::

እርሳቸው እንደሚናገሩት፤ የአፍሪካ ቀንድ ሀገራት ገና 
ያልለማ እና እንዲሁ ቁጭ ያለ መሬት አላቸው:: የባሕር 
በርም አላቸው፤ ስለዚህ ያላቸውን ሀብት በአግባቡ 
እየተጠቀሙ ካለመሆናቸው የተነሳ በጋራ በመልማት 
ኢኮኖሚያዊ ተጠቃሚ እንሁን በሚል ኢትዮጵያ 
ስምምነቱን ማድረጓ ተገቢነት ያለው ነው:: ለዚህ ደግሞ 
የንግድ ልውውጥ ማድረግም ተገቢ በመሆኑ ውይይት 
ወሳኝ ነው:: ከሱማሌ ላንድ ጋር የተደረገውም ስምምነት 
ከዚያ ውስጥ አንዱ ነው:: 

እኔ እንደማምነው የኢትዮጵያ ኢኮኖሚ ግዙፍ ነው:: 
የ120 ሚሊዮን ሕዝብ ኢኮኖሚ ከመሆኑም በተጨማሪ 
እያደገ ያለ ነው:: የኢትዮጵያ ኢኮኖሚ ያድጋል:: ከዚህ 
የተነሳ ኢትዮጵያ የሚያስፈልጋት አንድ ወይም ሁለት 
ብቻ ወደብ ሳይሆን ብዙዎቹን መጠቀም ትሻለች:: ስለዚህ 
ለጊዜው የተጀመረው ከሱማሌ ላንድ ጋር ይሁን እንጂ 
ጉዳዩ ከሁሉም ጋር በመስማማት የሚካሄድ ነው ብለዋል:: 

ስምምነቱ የመግባቢያ ሰነድ ነው:: ይህ የመግባቢያ 
ሰነድ ለኢትዮጵያ አንድ ጥሩ እፎይታ ነው:: ወደጥሩ 
ነገርም የሚወስድ ነው:: አማራጮችን ስናይ ከደቡብ 
ሱዳን እና ከኢትዮጵያ ውጭ ሁሉም የአፍሪካ ቀንድ 
ሀገራት ሱዳን፣ ኬንያ፣ ሱማሊያ፣ ጅቡቲ ኤርትራም 
የባሕር በር አላቸው:: የኤርትራን ወደብ ብንመለከት 
ለኢትዮጵያ በጣም አዋጭ የሆነ ወደብ ነው:: ሰሜን 
ምዕራቡም እንዲሁ ነው:: ኢትዮጵያ ያቀረበችው ሐሳብ 

ከሁሉም ጋር መነጋገር የሚያስችልና በሁሉም ዘንድ 
ተፈላጊ የሆነም ጭምር ነው:: የኢትዮጵያ ኢኮኖሚ ደግሞ 
ከሁሉም ጋር መሥራት የሚያስችል ነው:: ጥሩው ነገር 

የአፍሪካ ቀንድ የንግድ ስምምነት በማድረግ 
በኢኮኖሚ ማስተሳሰር ነው::

መምህር ሽመልስ እንደሚሉት፤ 
ኢትዮጵያ አንድ ወደብ ላይ ብቻ መቀመጥ 
አትፈልግም:: በየአካባቢው ካሉ ጋር 
የኢኮኖሚ አዋጭነት ስላለ በጋራ ማደግና 
መሥራትን ትፈልጋለች፤ ይህ ደግሞ እነሱንም 
ተጠቃሚ ያደርጋቸዋል:: ምክንያቱም 
ኢትዮጵያና ሱማሌላንድ ብቻ ለብቻ 
የሚያድጉ ከሆነ አፍሪካ ቀንድ ላይ ችግር 
አይፈታም:: ስለዚህ አብሮ በመልማት ውስጥ 
የኢኮኖሚ ፍትሐዊነትና መስተጋብርን 
ስለሚፈጠር ኢትዮጵያ ያቀረበችውን 
ሐሳብ ፈጣን ምላሽ በመስጠት ሱማሌላንድ 
ቀዳሚ ሆናለች:: የላሙ ወደብም የኬንያ 
በሂደት ያለ ነው:: የሱዳንም ተጀምሮ ወደ 
መግባባት ላይ ሲደረስ በአገሪቱ በተነሳው 
ቀውስ ሳቢያ ገታ የተደረገ ነው:: በዚህ መልክ 
ሲታይ አማራጮቹ ብዙ ናቸው:: ኢትዮጵያ 
ደግሞ ያለውን አማራጭ ሁሉ መጠቀም 
ትፈልጋለች:: 

እርስ በእርስ ተደጋግፎ ለማደግ 
የሚከለክላቸው ሕግ አለ ወይ የሚለው 
ነገር አከራካሪ ነው የሚሉት ደግሞ ረዳት 
ፕሮፌሰሩ ዘላለም ናቸው:: ስምምነቱን 

በተመለከተ በትንሹ ሦስት ጎራዎች አሉ ይላሉ:: አንደኛው 
ጎራ ስምምነቱ የሱማሊያን ሉዓላዊነት የጣሰ ነው፤ 
ስለዚህ የአፍሪካ ኅብረት መርሕ የሚያሳየው አንድን 
ድንበር አንዴ ከተመሠረተ በኋላ ሀገራት ሌላ አይነት 
መፍጠር የለባቸው:: ስለሆነም ማክበር አለባቸው የሚል 
ነው:: ሁለተኛው ደግሞ አዳዲስ ሀገራትም ተፈጥረዋል:: 
ወደፊትም ይፈጠራሉ:: ይህም እንደዚያ አይነት ሒደት 
ስለሆነ ሕገ ወጥ አይደለም የሚሉ አሉ:: ከዚህ የተነሳ 
ሱማሌላንድ የራሷ መንግሥት፣ መሬት፣ ሕዝብና ሀብት 
አላት:: ከሱማሊያም ምናልባትም ከአንዳንድ ጎረቤት 
ሀገራት በተሻለ መልኩ ምርጫ ታካሒዳለች:: ከዚህ 
የተነሳ ዴሞክራቲክ የሆነች ራስ ገዝ ናት:: የቀራት ነገር 
ቢኖር የዓለም አቀፍ እውቅና ነው በሚል ክርክር ያነሳሉ:: 
ሦስተኛው መንገድ ደግሞ አብሮ ለማደግ እስከሆነ ድረስ 
ይቻላል የሚል አተያይ ያለው ሲሆን፣ ለምሳሌ የተለያዩ 
ሀገሮች ከሱማሌላንድ ጋር በቢዝነስ፣ በሠላም ዙሪያ፣ 
በንግድም ሀገር ናት ብለው ሳይሆን አብሮ ለመሥራት 
ሞክረዋል፤ አድርገዋልም:: ኢትዮጵያም እየገባችበት ያለው 
ሦስተኛውን አማራጭ ለመጠቀም ነው:: ይህ ሦስተኛው 
አማራጭ አብሮ መሥራት እስከሆነ ድረስ ይቻላል ሲሉ 
የመምህር ሽመልስን ሐሳብ አጠናክረዋል:: 

የተደረገው ስምምነት የኢትዮጵያን አቅም የሚለውጥ 
ነው የሚሉት የፖለቲካ ሳይንስ መምህሩ ሽመልስ፣ እንዲያ 
ይሁን እንጂ ሁሉም አካል ስምምነቱን በበጎ ያየዋል 
ማለት እንዳልሆነ ጠቅሰዋል:: ይሁን እንጂ ጫጫታው 
ሁሉ ኢትዮጵያ እንዳትሠራ ይገድባታል ማለት አይደለም 
ብለዋል:: 

ለአብነትም ሲጠቅሱ እንደተናገሩት፤ ምሳሌ 
የዛሬ አምስት ወር አካባቢ ስለባሕር በር ጉዳይ ቢያንስ 
መነጋገር አለብን፤ ኢትዮጵያ የባሕር በር ያስፈልጋታል 
ሲባል፤ ይህማ ወረራ ነው ተብሎ ነበር:: ዛሬ ላይ ግን 
ከአምስት ወራት በኋላ የዓለም ሀገራት ሁሉ የባሕር በር 
ለኢትዮጵያ አስፈላጊ ነው፤ ነገር ግን የምታገኘው እንዴት 
ነው ወደሚለው ሐሳብ መምጣት ችሏል:: ስለዚህ ቢያንስ 
ሐሳቡ ተቀባይነት አግኝቷል ማለት ነው:: ቀጣዩ ደግሞ 
እንዴት እንደምታገኝም ማስረዳት የሚፈልግ ይመስለኛል:: 

ነገር ግን ጫጫታው የመጣው ከየት ነው? ምንስ 
አይነት አንድምታ አለው? የሚለውን በአግባቡ መፈተሽ 
አስፈላጊ ነው:: በእኔ እምነት ይህን ከሦስት ከፍዬ 
አየዋለሁ:: አንደኛው ኢትዮጵያ የባሕር በርን ካገኘች የእኛ 
ኢኮኖሚ ይጎዳል፤ የአፍሪካ ቀንድ አካባቢ ያሉ ሀገራት 
ጥቅማችን ይጎዳል ብለው ያስባሉ:: ይሁንና የባሕር በር 
ጥያቄን ኢትዮጵያ ስታነሳ ይህ አይነቱ ንትርክ እንደሚኖር 
ሳታውቅ ቀርታ አይደለም:: ይህን በዲፕሎማሲያዊ 
መንገድ መጋፈጥ ግን ብልህነት ነው ብለዋል::

ሁለተኛ ነጥብ ያሉትን ሲያስረዱ እንዳሉት፤ አሁን 
ያለው የዓለም አቀፍ ሁኔታን መሠረት አድርጎ በቀናነት 

የሚያነሱ አሉ:: ለምሳሌ ብዙዎቹን መግለጫዎች 
ካያችኋቸው ከሁለት ሦስት ሀገራት ውጭ ይህን ነገር 
እርስ በእርስ ብትነጋገሩበት ጥሩ ነው የሚል ሐሳብ 
የተሰነዘረባቸው ናቸው:: በተለይም ሱማሊያና ኢትዮጵያ 
መሐል ችግር መፈጠር ስለሌለበት ብትነጋገሩ መልካም 
ነው ያሉት:: ምክንያቱም ዓለም ያለችበት ሁኔታ ጦርነት 
ነው:: ራሽያ ከዩክሬን እንዲሁም እስራኤል ከሐማስ 
ጦርነት እየተካሔደ ነው:: ጉዳዩ ወደ አፍሪካ ቀንድ ሲመጣ 
ሱዳንም አጣብቂኝ ውስጥ ያለች ሀገር ናትና እዚህ ላይ 
ሌላ ጦርነት የሚጀመር ከሆነ ዓለም ወደአላስፈለጊ ነገር 
ትሔዳለች:: ስለዚህ በሚያግባባ መልኩ ተነጋገሩበት 
እንጂ የጭቅጭቅ መንስዔ አይሁን የሚል ሐሳብ ነው:: 
ይህን ሐሳብ ደግሞ ማንኛውም አካልም ሆነ መንግሥት 
የሚቀበለው ነው:: ኢትዮጵያም ከዚህ አኳያ እያየች 
ነው:: ኢትዮጵያ እያደረገች ያለችው የማንንም ሉዓላዊነት 
የሚጋፋ ነገር አይደለም:: የምታደርጋቸው ስምምነቶች 
በመግባባት ነው::

ሦስተኛው ጉዳይ ያሉት፤ ስምምነቱን በሀገር ውስጥ 
ያለውም አካል ከስምምነቱ በተቃራኒ መቆሙን የሚያሳይ 
ነው:: ይህ የሚያመላክተው ብሔራዊ ጥቅምን በአግባቡ 
ካለመረዳት ነው::

ይሁንና ኢትዮጵያ እያደረገች ያለው አብረን 
እንደግ ስለሆነ ብዙም የሚያሰጋ አይደለም፤ ነገር ግን 
ዲፕሎማሲው ላይ በደንብ መሥራት የግድ ነው:: 
ኢትዮጵያ የወደብ ማግኘት ብቻ ሳይሆን የባሕር በር 
ማግኘት ይኖርባታል:: የባሕር በር ደግሞ ይዞ የሚመጣው 
በርካታ ትሩፋት አለ:: አንደኛው የባሕር ኃይል እንዲኖር 
ማድረጉ ነው:: በባሕር ላይ የሚንቀሳቀሱ እቃዎችን 
ለመቆጣጠር የሚያግዝም ይሆናል:: ኢትዮጵያ እየጠየቀች 
ያለውም ወደውጭ የምትወጣበትን የባሕር በር የማግኘት 
እድልን ነው:: ምክንያቱም የባሕር በር ማለት በራስ ማዘዝ 
የሚያስችል ምቹ ሁኔታን የሚፈጥር ነው::

በዓለም አቀፍ ግንኙነት ውስጥ ሠላማዊ መንገድ 
የሚከተሉ ሀገራት አሉ፡ ኢትዮጵያ አንዷ ናት የሚሉት 
ረዳት ፕሮፌሰሩ፣ ኢትዮጵያ ለማደግ ስትታትር 
አንዳንድ አካላት መርዝ ሲረጩባት ይስተዋላል:: እሷ 
ግን ያንን መርዝ የሚያመክን ዲፕሎማሲያዊ አካሔድ 
መከተል አለባት ይላሉ:: ይህ አዋጭ ነው:: ምክንያቱም 
አፍሪካ ነፃ ሀገር ሆና እንድትፈጠር ያደረገችና የአፍሪካ 
አንድነት የመሠረተች ሀገር በተለይ ከስምምነቱ ጋር 
ተያይዞ ሱማሊያን ወረረች ቢባል ከባድ ነው:: የባሕር 
በር ለማግኘት ሲባል የቆመችበትን መልሕቅ ማጥፋት 
የለባትም:: ወንድማማችነት ላይ መመሥረት አለባት:: 
በዚህም ማደግ ይቻላል::

እነርሱ ወደጦርነት እንድትገባና ጡንቻ እንድታሳይ 
ያደርጋሉ:: እርሷ ግን ያንን መከተል አለባትም:: 
ወደጦርነት በመግባት የሞራል ልዕልና ማጣት የለባትም። 
እነርሱ ፍላጎታቸው ኢትዮጵያ ጦርነት ገብታ እንድትከስር 
ነው:: ገብታ ብታሸነፍም ባትሸነፍም መጨረሻዋ የሞራል 
ውድቀት ስለሆነ እነርሱ ፍልሚያውን የጦርነት ሲያደርጉ 
እርሷ ግን የልማት ማድረግ አለባት ብለዋል፡

መምህር ሽመልስ እንደሚሉት፤ የአፍሪካ ቀንድ 
አገራት ያላቸውን ሀብት ከሠሩበት ራሳቸውን የሚችሉ 
ይሆናሉ:: ያለውን ሀብት ወደ ኢኮኖሚ ለመቀየር ይቻላል:: 
ለዚህ ግን ትብብር አስፈላጊ ነው:: ኢትዮጵያ ውጪዋ 
ጥንካሬ እንዳለ ሁሉ ውስጣዊ ጥንካሬም ሊኖራት ይገባል:: 
ኢትዮጵያ ውስጥ ሰላምና መግባባት ካለ ውጪያዊ ጉዳይ 
ላይ በጎ ተፅዕኖን መፍጠር ይቻላል:: ቢያንስ ቢያንስ 
የሀገሪቱ ቀጣይ ዕጣ ፈንታ ላይ መግባባትን መፍጠር 
ያስፈልጋል:: 

ምሑራኑ እንደሚናገሩት ከሆነ፤ ኢትዮጵያ ያቀደችው 
ዓላማ ስኬታማ መሆን የሚችለውና አብሮ ማደግ 
የሚቻለው ዲፕሎማሲው ላይ መሥራት ስትችል ነው:: 
በጋራ ማደግ የሚቻለው በጠብመንጃ አሊያም አሳሪ 
የሆነ ሕግ በመደንገግ አይደለም:: አብሮ በጋራ ለማደግ 
የሚያስችል የዲፕሎማሲ ሥራ በመሥራት ነው:: 
በተለይም በቀጣናው ያሉ ሀገራት በኢኮኖሚ ማደግ 
የሚቻል መሆኑን የማሳመን ሥራ መሥራት ያስፈልጋል:: 
ኢትዮጵያ የተያያዘችው መንገድ ዓላማው አብሮ የማደግ 
እንጂ ማንንም የማጥቃት አይደለም:: ይህን ለማሳመን 
ግን አሁንም ቢሆን ሰፊ የዲፕሎማ ሥራ የሚጠይቅ ነው:: 
ይህንን ውጤታማ ለማድረግ ደግሞ ሰፊ ሥራ መሥራት 
የግድ ነው:: ሥራው አምስትም አስርም ዓመት የሚወስድ 
ሊሆን ይችላል:: ይህንን ዲፕሎማሲያዊ በሆነ መንገድ 
መሥራት የግድ ነው::  

የኢትዮጵያ ኢኮኖሚ 
ግዙፍ ነው፡፡ የ120 ሚሊዮን 
ሕዝብ ኢኮኖሚ ከመሆኑም 
በተጨማሪ እያደገ ያለ ነው፡፡ 

የኢትዮጵያ ኢኮኖሚ 
ያድጋል፡፡ ከዚህ የተነሳ 

ኢትዮጵያ የሚያስፈልጋት 
አንድ ወይም ሁለት ብቻ 
ወደብ ሳይሆን ብዙዎቹን 

መጠቀም ትሻለች 



ለምለም መንግሥቱ 

አልባሷን ጨምሮ የአንገቷ፣ የእጇ፣ የእግሯ፣ በግንባሯ 
ላይ ሳይቀር የተጠቀመቻቸው ጌጣጌጦች በጨሌ ያሸበረቁ 
ናቸው:: የጥበብ ሥራው ያስደንቃል:: በተለያየ የጨሌ 
ቀለማት የተዋበው አልባስ ከእንስሳት ቆዳ የተዘጋጀው 
ነው:: በተለያየ የአፈር ቀለም አይነቶችም ፊትና የተለያየ 
የሰውነት ክፍልን ማስዋብም በደቡብ ምዕራብ በና ፀማይ 
አካባቢ የተለመደ ነው:: እንዲህ ባለው መዋቢያ፣ ጌጣጌጥና 
የባሕል አልባሳት ተውባ ያገኘናት አሎ ላሌ የጥቁር ቆንጆ፣ 
ጥርሶችዋ እንደ ወተት የነጡ ቁመተ ለግላጋ ናት:: 

ወይዘሮ አሎ ላሌ ከወገቧ በታች በጨሌ ያጌጡ 
ሦስት የፍየል ቆዳዎች ነበር የለበሰችው:: አንዱ ቆዳ ቃሺ፣ 
ሁለተኛው ደግሞ ኮረባ፣ ሦስተኛው ቡዳአይስ በሚል 
በአካባቢው ይጠራል:: ፍየሉም ለአልባሱ በተሰጠው 
ስያሜ ቅደም ተከተል መሠረት ነው እርድ የሚከናወነው:: 
አልባሱም ሆነ ጌጣጌጦቹ የእርስዋ የእጅ ጥበብ ውጤቶች 
ናቸው:: ቆዳውን ፍቃና አለስልሳ ነው ያዘጋጀችው:: 

በሌላ ሰው ማሠራት በአካባቢው አልተለመደም:: 
ለገበያም አይቀርብም:: ሁሉም እንደፍላጎቱና እንደምር 
ጫው ሠርቶ ነው የሚጠቀመው::  ስለተሠራው ጌጣጌጥ 
የጓደኛ ምክር መጠየቅ ግን የተለመደ ነው:: 

የሚዘጋጁት አብዛኞቹ አልባሳት ከጉልበት በላይ 
አጠር ያሉ ናቸው:: በከተማው ሚኒስከርት እንደሚባለው 
አይነት፤ ወይዘሮ አሎ እንዳጋጣሚ ዘመናዊውን 
ልብስ ቀላቅላ ለብሳ ነው እንጂ ከወገብ በላይ ሰውነት 
አይሸፈንም:: የአካባቢው ባሕል ነው:: ዘወትርም 
የሚለበሰው በዚህ መልኩ  ነው:: 

አሁን ላይ ግን የጨሌ ዋጋ መጨመር አቅማቸውን 
እየተፈታተነው ነው ትላለች ወይዘሮ አሎ:: ጨሌውን 
ነጋዴዎች ከኬኒያ ሀገር ገዝተው የሚያቀርቡትን ነው 
የሚጠቀሙት:: በጨሌ ዋጋ መወደድ ምክንያትና 
የኢኮኖሚ አቅምም ለመፍጠር በተለይ ደግሞ ወደ 
አካባቢው የሚሄዱ ቱሪስቶች የባሕል አልባሱንም ሆነ 
ጌጣጌጦቹን የተለያዩ የአካባቢው መገለጫ የሆኑ የባሕል 
ቁሶች ለመግዛት ፍላጎት ሲያሳዩ ወይዘሮ አሎ ፍላጎታቸውን 
ለማሟላት እርስዋም ገቢ ለማግኘት እየሠራች ወደ ገበያ 
ለመውጣት ሞክራ ነበር:: ገበያ ላይ ማውጣት በአካባቢው 
ያልተለመደና እንደነውርም የሚታይ በመሆኑ በፖሊስ 
በቁጥጥር ሥራ ውላ እንደነበር አስታውሳለች:: 

የገበያ ክልከላው ግን አልቀጠለም:: አንዲት 
የአካባቢው ሴት ከሚመለከታቸው የክልሉ የሥራ 
ኃላፊዎች ጋር በመምከር ከብዙ ትግል በኋላ ለስኬት 
ማብቃት በመቻሏ ሴቶች ተደራጅተው የአካባቢያቸውን 
ባሕል የሚያንፀባርቁ የእጅ ጥበብ ውጤቶችን ለገበያ 
በማቅረብ የኢኮኖሚ ተጠቃሚ መሆን የሚችሉበት 
እድል ተፈጠረ:: 

ወይዘሮ አሎ ቀድሞም ፍላጎቱ ስለነበራት ፍቃድ 
በማግኘቷ ደስታዋ ወደር አልነበረውም:: ከእርስዋ ጋር 
ስድስት ሆነው በመደራጀት ነበር ወደ ሥራው  የገባችው:: 
ላለፉት 17 ዓመታትም የእጅ ጥበብ ሥራ ውጤታቸውን  
ለገበያ በማቅረብ ላይ ነች::  ሥራውን እንደጀመሩ ጥሩ 
ገበያም እንደነበረው ወይዘሮ አሎ ትገልጻለች:: 

በተለይ ለጉብኝት ወደ አካባቢው የሚሄዱ የውጭ 
ሀገር ዜጎች ናቸው በብዛት የሚገዟቸው:: የተሻለ ገቢም 
የሚያገኙት የውጭ ዜጎች ሲገዟቸው ነው::

ወይዘሮ አሎ እንደምትለው፤ ኑሮአቸው 
የተመሠረተው በግብርናና በከፊል አርብቶአደር በመሆኑ 
ምርት ደርሶ ለገበያ ቀርቦ ገንዘብ እስኪገኝ ለገበያ 
የሚያቀርቡት የእጅ ጥበብ ውጤቶቻቸው ከፍተኛ 
የኑሮ ድጎማ ያደርጉላቸዋል:: ቤታቸው እንዳይጎድልና 
ለልጆቻቸውም አስፈላጊ ነገሮችን ለማሟላት ረድቷቸዋል::

ሥራው ኑሮአቸውን ለመደጎም አቅም የፈጠረላቸው 
ቢሆንም፤ ሥራውና ገቢው ግን የተመጣጠነ አይደለም:: 
በእጅ የሚሠራ በመሆኑ ለሥራ የሚጠቀሙበት መርፌ 
ጥንቃቄ ካልተደረገ ጣቶችን ይጎዳል:: ዓይንም ያደክማል:: 
በመሆኑም ከባድ ነው:: የገበያ ትስስር ተፈጥሮላቸው ገበያ 
አግኝተው የተሻለ ተጠቃሚ እንዲሆኑ፣ ሥራቸውን አይቶ 
የተለያየ ድጋፍ የሚያደርግላቸው አካል አለመኖሩም 
የጠበቁትን ያህል ጥቅም እንዳያገኙ አድርጓቸዋል:: 

በዚህ የተነሳም አራቱ የማኅበር አባላቶቻቸው 
አብረዋቸው ሊቀጥሉ አልቻሉም:: የተቀሩት ሁለቱም 
ቢሆኑ የቤተሰብ ኃላፊ በመሆናቸው ቤት በመምራት ሙሉ 

ሴቶች
ማህበራዊ

የበና እና ፀማይ ሴቶች - በወይዘሮ አሎ ላሌ አንደበት 

ጊዜያቸውን ለገበያ ለሚያውሉት ሥራ እየሰጡ አይደለም:: 
ውጤታማ ለመሆን እንደሥራ ይዞ ማስቀጠል ያስፈልጋል:: 

ወይዘሮ አሎ ስለአካባቢያቸው የትዳር ሁኔታ 
በተለይም ጎጂ ልማዳዊ ከሆኑ ድርጊቶች ጋር በተያያዘ 
እንድትነግረን ጥያቄ ባቀረብንላት ጊዜ በተለይም ከጋብቻ 
ጋር የተያያዘውን ‹ኡ› በማለት ነበር የጫናውን ከባድነት 
ለመግለጽ የሞከረችው:: በአካባቢው ላይ በተለያየ አካላት፤ 
ትምህርት እየተሰጠም ሊለወጥና ሊቀረፍ ያልቻለ ነገር ብላ 
ያነሳችው በሴቷ ላይ የሚደርሰው ጫና ከፍተኛ መኖሩን 
በማንሳት ነው:: 

እርስዋ እንዳለችው ሴት ልጅ የነገ ዕጣ ፈንታዋ 
ሳይታወቅ በጥቆማ በሚመጣ ባል ትዳራለች:: የወደፊት 
ባሏ አምባር ያደርግላታል:: አምባር ማድረግ ባይችል 
የከብት እበት ይቀባታል:: ልጅቷ ከዚህ ጊዜ ጀምሮ የእከሌ 
ሚስት ተብላ እየተጠራች ከቤተሰብዋ ጋር ሆና እንድታድግ 
ይሆናል:: ወደ ባሏ ቤት የምትሄደው እንደሁኔታው 
ቢሆንም ከ13 ዓመቷ ጀምሮ ግን ይጠበቃል::

ወይዘሮ አሎም በዚህ ዕጣ ፈንታ ውስጥ ነው 
ያለፈችው:: የ12 አመት ታዳጊ ሆና ነበር ያገባቸው:: ስድስት 
ልጆች ወልዳለች:: ወይዘሮ ላሌ ገና በመውለድ እድሜ 
ክልል ውስጥ በመሆኗ መውለዱ ሊቀጥል ይችላል:: ከባሕሉ 
ውጭ መሆን ስላልቻለች እንጂ ከተማ ውስጥ የመኖር 
እድሉን አግኝታ ነበር:: እራስዋን ብቻ ሳይሆን ሌሎች 
የአካባቢውን ልጃገረዶች ካለእድሜያቸው እንዳይዳሩ 
መታደግ ትችል ነበር:: ከቤተሰብና ከባሕል ውጭ ለመሆን 
ድፍረቱን አላገኘችም:: አባቷ በሕይወት አለመኖራቸው 
ደግሞ የበለጠ አቅም እንዳይኖራት አደረጋት:: የአሁኑ ባሏ 
ጠልፎ ነበር የወሰዳት:: 

ወደ ትዳር ከገባች በኋላ ስለነበረው ሁኔታም 
በተለይም ከፍቅር ጋር የተያያዘውን ጉዳይም ‹‹ምን 
ታረጊዋለሽ ወደድሽም ጠላሽም አንዴ ገብተሽበታል:: 
እማንስ ጋር ሄደሽ አቤት ትያለሽ፤ ወንዱ ነው መብት 
ያለው::›› ነበር ያለችው:: 

ወይዘሮ አሎ ልጆችዋ እርስዋ ባለፈችበት መንገድ 
እንዳያልፉ፤ እርስዋ ያጣችውን የትምህርት እድል እነርሱም 
እንዳይገጥማቸው፤ የትምህርት እድልም እንዲያገኙ በግሏ 
ጥረት በማድረግ ላይ እንደሆነች ነው ያጫወተችን:: ሁለት 
ልጆችዋም በመንግሥት መሥሪያ ቤት ውስጥ በማገልገል 
ላይ እንደሆኑ፣ አንደኛውም የፖሊስ አባል መሆኑን፣ 
ከአንዲት ሕፃን በስተቀር የተቀሩት ልጆችም በተለያየ 
የትምህርት ደረጃ ላይ እንደሚገኙ አጫውታናለች:: 

በበና እና አካባቢው በሴቷ ፍላጎት ላይ ያልተመሠረተ 
ያለእድሜ ጋብቻ ትልቁ ፈተና ቢሆንም፤ የቤት ውስጥ 
የሥራ ጫናውም ቢሆን ከዚህ ያልተናነሰ ነው:: ማልዳ 
ከመኝታዋ ተነስታ ከበረት ውስጥ ከብቶችን በማውጣት 
ታሰማራለች:: ለአባወራውና ለልጆች ምግብ ለማዘጋጀት 
ማጀት ትገባለች፤ የማጀቱ ሥራ እንዳለቀ ደግሞ ውሃ 
ለመቅዳት ከመኖሪያዋ አካባቢ ርቃ ትሄዳለች፤ በእርሻ ሥራ 
ወቅት  ደግሞ ወደ ማሳ በመሄድ በጉልጓሎ፣ በማረም፣ 
የእርሻ ሥራ ታግዛለች:: ለበና ሴት የመኝታ ሰዓት ካልሆነ 
እረፍት የሚባለው ቅንጦት ተደርጎ ሊወሰድ ይችላል:: 
ይሄ የእለት ተእለት ተግባሯ ነው:: አባወራው ከቤቱ 
ውጭ ለቀናት የሚያሳድረው ነገር ቢገጥመው የከብቱን፣ 

የቤቱንና የልጆቹን ጉዳይ ለሚስቱ ጥሎ ጉዳዩን ፈጽሞ ነው 
የሚመለሰው:: 

ከጎጂ ልማዳዊ ድርጊቶች ሴቷን ተጠቂ ከሚያደርጉ 
አንዱ የሴት ልጅ ግርዛት ነው:: በዚህ በኩል በበና እና 
ሐመር እንደስጋት እንደማይነሳ ነው ወይዘሮ አሎ 
የገለጸችልን:: በአካበቢው በጣም ዘግናኝ የሆነው ጎጂ 
ልማዳዊ ድርጊት ሕጻናትን መግደል ነው:: አንዲት ሴት 
ከጋብቻ ውጭ ፀንሳ ቀርቶ አግብታ ከትዳር አጋሯ እንኳን 
የፀነሰችው ልጅ የሚገደልበት ሁኔታ ልማድ ሆኖ እስከ 
ዛሬ ይፈጸማል:: ወይዘሮ አሎ እንደነገረችን፤ አንዲት ሴት 
አግብታ ከመፀነሷ በፊት የወር አበባ ማየት አለባት:: 

የወር አበባ ከማየቷ በፊት ከፀነሰች ደግሞ ለባሏ 
ማሳወቅ፣ ባለቤቷ ደግሞ ሁኔታውን ለሀገር ሽማግሌዎች 
መንገር ይኖርበታል:: ባሕሉ ስለሚያዝ መፈጸም ግድ ነው:: 
የተፀነሰው ልጅ እስኪወለድ ጠብቃ እንዲገደል የምታደርግ 
የምትከታተል ሴት በመኖርዋ ልጁ በምንም ሁኔታ 
እንዲያድግ አይደረግም:: ጠብቃ ይሄን የምትፈጽመዋ 
ሴት ደግሞ የቅርብ ዝምድና ያላት ናት:: አክስትም ልትሆን 
ትችላለች::

ከዚሁ ጋር ሌላው በባሕሉ መፈጸም ያለበት ደግሞ 
ጋብቻው እንደተፈጸመ በመጠጥ መልክ የተዘጋጀ ነገር 
ሴቷ መውሰድ ይጠበቅባታል:: ወንዱ ከማግባቱ በፊት 
ከከብት መዝለል ይጠበቅበታል:: ከከብት የሚያዘልለው 
በአካባቢው ዳሪ ተብሎ ይጠራል:: ያገባች ሴት እዚህ ዳሪ 
ቤት ሄዳ እዛው በማደር ነው በዳሪው የተዘጋጀውን የሚጠጣ 
ነገር የምትወስደው:: በባሕሉ መሠረት ከቅጠላቅጠልና 
ሥራስር የተዘጋጀውን እንድትጠጣ የሚደረገው ሌሎች 
ሰዎች ከመኝታቸው ሳይነሱና የምትጠጣበትም እቃ 
ሌሎች ሳይነኩት መሆን አለበት:: ከዚያ ዕቃ ውስጥም 
በእጇ ላይ እየተደረገላት ነው የምትጠጣው:: እጇ ላይ 
እያደረገች የምታጠጣት ዳሪ የተባለችው ሴት እቃውን 
መሬት ላይ ጥላ እንድትረግጠው ታደርጋታለች:: እቃውን 
ረግጣ ከሰበረችው ልጅ ተፈጥሯል ተብሎ ይታሰባል:: ይሄ 
ሳይደረግም ልጅ ከተፀነሰ እንዲያድግ እድል አይሰጠውም::

ዕጣ ፈንታው ሞት ነው:: እናትም የዘጠኝ ወር ድካሟ 
ከንቱ ነው የሚሆነው:: የበና ፀማይ ሴት ኑሮ ጥሩ ነው 
የሚባለው  ብዙ ከብቶች ያሉት ባል ማግባቷ ብቻ ነው::

ላሌ ቀልጠፍ ያለች ሴት ሆና ነው ያገኘናት:: 
በቋንቋም በአማርኛ ነው የተግባባነው:: ግን ትምህርት 
አልተማረችም:: ምክንያቱን ጠየቅናት፤ ቃቆ የምትባል 
ከተማ ላይ እንደተወለደችና እድገቷም እዛ በመሆኑ 
ቋንቋም ለመማር እድሉን እንዳገኘች ነው ያጫወተችን:: 
እርስዋ እንዳለችው ትምህርት መማር እየፈለገች ግን አባቷ 
ባለመፍቀዳቸው አልተማረችም:: 

በአካባቢው ላይ ያለው የባሕል ተፅዕኖ፣ ጎጂ 
ልማዳዊ ድርጊት፣ ትምህርት የማግኘት ሁኔታና ሌሎችም 
ማኅበራዊና ኢኮኖሚያዊ እንቅስቃሴዎች አሁንም 
እንደቀድሞው እንደቀጠለ ባይሆንም ጨርሶ ባለመቀረፉ 
ብዙ መሥራት እንደሚጠበቅ ወይዘሮ አሎ ትናገራለች:: 
መሻሻልን ለማምጣት የሀገር ሽማግሌዎች፣ የሃይማኖት 
አባቶች፣ የአካባቢው አስተዳደርና ሌሎችም እያደረጉ 
ያለው እንቅስቃሴ አበረታች መሆኑንና ቀጣይ ትውልድም 
ጥሩ ነገር ይገጥመዋል ብላ ተስፋ አድርጋለች::

ወይዘሮ አሎ እንዲህ ስለአካባቢዋ ያጫወተችን 
በቅርቡ 19ኛው የአርብቶአደሮች ቀን ‹‹አርብቶአደርነት 
የምሥራቅ አፍሪካ ኅብረቀለም›› በሚል መሪ ቃል 
በመዲናችን አዲስአበባ ከተማ ላይ በተዘጋጀበት ወቅት 
ነው:: ወይዘሮ አሎ በዚህ መርሐግብር ላይ መሳተፏ 
ካስደሰታት ነገር አንዱ ከተለያዩ የኢትዮጵያ ክፍሎች 
የመጡ አርብቶአደሮች የአካባቢያቸውን ልማት፣ 
ባሕል፣ ቋንቋ በሚያሳይ መልኩ ዝግጅት አድርገው 
ይዘውት መምጣታቸው፣ የመንግሥት የሥራ ኃላፊዎችን 
ጨምሮ ከተለያየ አካባቢ የመጡ ሰዎች በአንድ አዳራሽ 
ውስጥ በመደናነቅ፣ ሰላምታ በመለዋወጥ፣ አንድነትና 
አብሮነታቸውን ማየት መቻሏ እንደሆነ ነው የገለጸችው::

‹‹ኢትዮጵያውያን ለካ ፍቅራቸው እንዲህ የበዛ 
ነው እንድል ነው ያደረገኝ›› የምትለው ወይዘሮ አሎ 
በሚሊኒየም አዳራሽ ውስጥ በተዘጋጀው መርሐግብር 
ያየችው የኢትዮጵያውያን አንድነት እንዲቀጥል ምኞትዋ 
ነው:: እንዲህ አንድነት ያለው ማኅበረሰብ እርስ 
በርስ መገናኘት ከመፋቀር ውጭ ጥላቻ ፈጽሞ ሊኖር 
እንደማይችል ነው የተናገረችው:: ለሀገር ሰላምም በጎ 
ተመኝታለች::

ብ

እቃውን ረግጣ ከሰበረችው 
ልጅ ተፈጥሯል ተብሎ 

ይታሰባል:: ይሄ ሳይደረግም 
ልጅ ከተፀነሰ እንዲያድግ 

እድል አይሰጠውም



      አዲስ ዘመን   ማክሰኞ ጥር 28 ቀን 2016 ዓ.ም

መልካምሥራ እና እየሩስ

አዲስ ዘመን የታሪክ ቋት መሆኑ ይታወቃል። በብዙዎች 
እንደ ተመሰከረለት ከሆነ ደግሞ  የታሪክ ቋት ብቻ ሳይሆን ራሱ 
ታሪክ ነው። ይህንን ስንል ዝም ብለን ሳይሆን ባስቆጠራቸው 
ከ80 ምናምን አመታት በላይ ውስጥ ታሪክን ምንም ሳያስቀር 
1፣ 2፣ 3 ∙ ∙ ∙ በማለት ሲዘግብ መኖሩ ሲሆን፤ የሚከተሉት ለዛሬ 
የመረጥናቸው ናቸው።

የሻምፓኝ ግብዣ
ግርማዊ ንጉሠ ነገሥትና ግርማዊት እቴጌ ልዑለ ልዑላትን 

አስከትለው በክቡራን ሚኒስትሮችና  መኳንንት ታጅበው 
ገነተ ልዑል ቤተመንግሥታቸው ገብተው በመንበረ ዳዊት 
ዙፋናቸው እንደተገኙ ሱዳንን፣ ሳውዲ አረቢያን፣ ጎብኝተው 
በደህና ስለመመለሳቸው ልዑላን ንጉሣዊያን ቤተሰብ ለክቡራን 
ሚኒስትሮችና መኳንንት፣ ለክቡራት  ሴት ወይዛዝርት፣ ደስ 
የሚያሰኝ  የሻምፓኝና የቀዝቃዛ መጠጥ ግብዣ ተደረገ::

በዚህም ጊዜ  ግርማዊና  ግርማዊት በደህና መመለሳቸውን 
ምክንያት በማድረግ ከደራሲዎች የተሰናዳው የደስታ መግለጫ  
ጽሑፍ ታድሎ ሲያበቃ በዚያ የነበረው ሁሉ “እንኳን በደህና 
ገቡልን″ በማለት ልባዊ ምኞቱን እየገለጸ ወደ ቤቱ ተመለሰ::

   (አዲስ ዘመን፣ ጥር 16 ቀን 1952 ዓ.ም) 
         ገነተ ልዑል ቤተመንግሥት 

ግርማዊ ንጉሠ ነገሥት  ቀዳማዊ  ኃይለሥላሴ መልካም  
ፈቃዳቸው  ሆኖ ታህሳስ 20 ቀን 1952  ዓ∙ም ከጧቱ በ3 ሰአት  
ከስዊዲን  አገር በቅርብ ጊዜ ኢትዮጵያን ለመጎብኘት መጥተው 
የነበሩትን ሚስ አን ሜሪ ጃንሰን የተባሉትን የስዊዲን ጋዜጠኛ 
በክቡር ጸሐፌ ትዕዛዝ ተፈራወርቅ ኪዳነወልድ አቅራቢነት 
ተቀብለው ሩብ  ሰዓት ያህል አነጋግረዋቸዋል::

እንዲሁም ኢትዮጵያን ለመጎብኘት ከማሮክ የመጡት 
አልመቅረብ አልዓረቢ የተባለው የማሮክ የወር መጽሄት አዘጋጅ 
ሚስተር ጠይብ ሲባታ የወንጂን ስኳር ፋብሪካ፣ የቆቃን የሀድሮ 
አሌክትሪክ ግድብና የአምቦና የጅማን ከፍተኛ የእርሻ ትምህርት 

ቤቶች፣ ሆስፒታሎችንና የትምህርት ቤቶችን በመጎብኘት ሁለት 
ሳምንት ያህል ቆይተው ስለነበር በ3 ሰዓት ተሩብ ጉዳይ ላይ 
በገነተ ልዑል ቤተመንግሥት  ተቀብለው 15 ደቂቃ ያህል  
አነጋግረዋቸዋል::

ቀጥሎም በ3 ሰዓት ተኩል በኢትዮጵያ ወንዶች  
ክርስቲያናዊ  ማህበር ዋና ፀሐፊ የሆኑትን ሚስተር መርሰን ኤ 
ቢ ሾፕን ተቀብለው ሩብ ሰዓት ያህል አነጋግረዋቸዋል::

 (አዲስ ዘመን፣ ታህሳስ 21 ቀን 1952 ዓ.ም) 
     የዓለም ፍሬ 

አንዱ ብስል አንዱ ፍሬ 
ዓለም ስትወልጂ  ሁሉም  መንታ መንታ፣
አንደኛው ቅን ሲሆን አንደኛው ወስላታ::
አንደኛው ደግ  መንፈስ ሌላው  አመጸኛ፣
ወንድሙን  ለመግደል  ለሊት የማይተኛ፣

ሁለቱም ሲሆኑ የማህጸን ጓደኛ፣ 
ታዲያ ለምን ሆነ  አንደኛው ምቀኛ::
ብዬ ብጠይቃት  ዓለምን  በመላ፣

እሷም ነገረችኝ መልሱን  እንዲህ ብላ::
ወልጄ …  ወልጄ … ሲቀር  ሳይሟላ፣
ሐኪሙ  መርምሮ  ኋላ ይቀራላ!!!

     ኃይለሚካኤል ዓባይ 
(አዲስ ዘመን፣ መጋቢት 7 ቀን 1952 ዓ.ም)

ዕቃ የሚደብቁ ነጋዴዎች ፈቃድ ይወሰዳል
(ከኢትዮጵያ ዜና አገልግሎት )

       የንግድና ኢንዱስትሪ ሚኒስቴር 3ተኛው ዙር የዋጋ 
ቁጥጥር መጀመሩን ገልጦ ዕቃ ደብቀው የሚገኙ ነጋዴዎች 
ፈቃዳቸው የሚወሰድባቸው መሆኑን አስታውቋል::

ሚኒስቴሩ ሰሞኑን ባደረገው በሁለት ዙር የተከፈለ 
የቁጥጥር ዘመቻ አጥጋቢ ውጤት መገኘቱን ገልጧል::

በአዲስ አበባና በአካባቢው በሚገኙ የገበያ ሥፍራዎች፣ 
የንግድ መደብሮችና መናኸሪያዎች፤ እንዲሁም በየኬላውና 
በአዲስ አበባ አምስቱም በሮች እንስፔክተሮች ተሠማርተው 

ባልሆነ ቦታ ዕቃ በሚያቆዩና በሚደበቁ ነጋዴዎች ላይ 
ቁጥጥር ማድረጋቸውን ገልጦ በዚሁ መሠረት የዕቃ እጥረት  
እንዳይደርስ ዕቃ በሚደብቁ፣ ባልሆነ ቦታ በሚያቆዩና የንግድ 
መደብራቸው ከሚገኝበት ሥፍራ በቶሎ የማያደርሡ ነጋዴዎች 
በአስተዳደር ውሳኔ ብቻ የንግድ ፈቃዳቸው ላልተወሰነ ጊዜ 
እንደሚያዝባቸው አስታውቋል::

(አዲስ ዘመን፣ መጋቢት 1 ቀን 1968 ዓ.ም)

ጠጉሩን ሹሩባ ተሠርቶ የተያዘው ወንድ ልጅ ከክሱ ነፃ ሆነ
   አፍሮ ጠጉሩን ሹሩባ ተሠርቶ በመገኘቱ ለባሕል ተቃራኒ 

የሆነ ድርጊት ፈጽሟል ተብሎ ከተከሰሰ በኋላ በቅርቡ ታስሮ 
የነበረው አበበ ወልደጻድቅ ከክሱ ነፃ ሆኖ መዝገቡ የተዘጋ 
መሆኑን የአዲስ አበባ አውራጃ ፍርድ ዓቃብያነ ሕግ ጽሕፈት 
ቤት አስታወቀ::

አበበ ክስ ቀርቦበት ሊታሰር የቻለው በቅርቡ አፍሮውን 
ሹሩባ ከተሠራ በኋላ አዲሰ አበባ ከተማ፣ አፍንጮ በር አካባቢ 
50 የሚሆኑ ሕፃናትን ሰብስቦ ያልታወቀ ንግግር ሲያደርግ 
በመገኘቱና በሹሩባውም መሠራት ምክንያት ለባሕል ተቃራኒ 
የሆነ ድርጊት ፈጽሟል ተብሎ ነበር:: በዚሁ ምክንያት ተከሳሹ 
2ተኛ ወረዳ ፍርድ ቤት በእስር ቤት እንዲቆይ በሰጠው ትዕዛዝ 
መሠረት ስምንት ቀን ያህል በእስር ቤት ቆይቶ እንደነበር 
ተገልጧል:: የተከሳሹም ሁኔታ በዚሁ ጋዜጣ ተገልጦ ሹሩባ 
መሠራት ወንጀል ሊሆን ይችላልን? የሚል ትችት በማስከተል 
ጋዜጣው በወጣ ሰሞን ብዙዎችን ሲያጠያይቅ ሰንብቶ ነበር::

የአዲስ አበባ አውራጃ ፍርድ ዓቃበያነ ሕግ ጽሕፈት 
ቤትም ከጋዜጣው ባገኘው ዜና መሠረት ሁኔታውን ለመረዳትና 
ወንጀል ሊሆን ይችላል በሚልም ጥርጣሬ የምርመራውን 
መዝገብ አስመልክቶ በጥንቃቄ ከተመለከተ በኋላ በተከሳሹ ላይ 
ክስ ሊቀርብበት እንደማይችል ከምርመራው መዝገብ ሊረዳ 
ችሏል::

ምክንያቱም ተከሳሽ ጠጉሩን እንደ ሴት ሹሩባ ተሠርቶ 
መገኘቱ ቢነገርም በዚህ ሁኔታ በተገኘ ጊዜ ሹሩባውን ምክንያት 

በማድረግና ሴት በመምሰል የፈጸመው የማሳሳት ተግባር 
ባለመኖሩ፤ እንዲሁም ከ50 በላይ ሰዎችን ሰብስቦ በነበረበትም 
ጊዜ ምን እንደተናገረ ከሁለት እስከ አራት በተጠቀሱት 
ምስክሮች ያልተገለጠ በመሆኑ፤ በተከሳሹ ላይ የተጠቀሰውን 
አንቀጽ የባሕል መቃረንን የሚገልጥ ሲሆን፤ ተከሳሹ ግን የባሕል 
ተቃራኒ የሆነ አድራጎትን ሲፈጽም ባለመገኘቱና በዚህም የቀረበ 
ማስረጃ ባለመኖሩ መሆኑን የዓቃበያነ ሕጉ ጽሕፈት ቤት 
አስረድቷል::

ተከሳሹ ለመልካም ባሕል ተቃራኒ የሆነ ሁኔታ አሳይቷል 
ከተባለም የወንድ ሹሩባ መሠራት ቀደም ብሎ የነበረ መሆኑን 
ታሪክ የሚያስረዳ በመሆኑ ከዚህ ውጪ ወንድ እንደ ሴት ሹሩባ 
ቢሠራ ለባሕል ተቃራኒ ነው የሚያሰኝ ሕጋዊ ምክንያትና ባሕላዊ 
ልማድ ባለመኖሩ ጭምር ተከሳሹ ጥፋተኛ ሆኖ አልተገኘም::

በዚህም መሠረት በዝርዝር በተገለጡት ምክንያቶች 
የወንጀል ድርጊት ፈጽሟል ለማለት የሚያስችል አጥጋቢ 
ማስረጃና ሕጋዊ ምክንያት አለመኖሩ ስለታወቀ የአውራጃው 
ፍርድ ቤት ዓቃበያነ ሕግ ጽሕፈት ቤት በተጨማሪ አስረድቷል::

በመሠረቱ ወንድ ጠጉሩን ሹሩባ ቢሠራ አድራጎቱ 
ለባሕል ተቃራኒ ሆኖ እንደማይገኝ ተገልጧል:: ነገር ግን ሹሩባ 
ተሠርቶና ሴት መስሎ ሌላ ተግባር መፈጸም ወንጀል ሲሆን፤ 
ነገር ግን የወንጀል ድርጊት የመፈጸም ሙከራ ሳይደረግ፤ ወይም 
ወንጀል ሳይፈጸምና ሳይኖር ወንድ ልጅ ጠጉሩን ሹሩባ በተሠራ 
ብቻ ወንጀል ለባሕልም ተቃራኒ አለመሆኑን ከምሁራነ ሕግ 
ተነግሯል::

ወንድ ጠጉሩን ሹሩባ ቢሠራ ለባሕል ተቃራኒ የሆነ ድርጊት 
አሳይቷል ከተባለ በዚህ አንፃር የሚያጠያይቅ ሌላ ነገር መኖሩ 
ተገልጧል:: ለምሳሌ በአሁኑ ጊዜ ሴቶች አጭር ቀሚስ እየለበሱ 
ግማሽ አካላቸው ራቁቱን ስለሚታይ ይህም ለባሕል ተቃራኒ 
ሆኗል ማለት ነው የሚል ከአንዳንዶች ጥያቄ ቀርቦ አበበ በተያዘ 
ሰሞን ሲያከራክር ሰንብቶ ነበር::

(አዲስ ዘመን፣ መጋቢት 2 ቀን 1968 ዓ.ም)

ገጽ 10

ማረፊያ

ዓለም አቀፍ

አዲስ ዘመን ድሮ

በጋዜጣው ሪፖርተር

በቺሊ ቫልፓራሶ በተባለ ግዛት በተከሰተ የደን ቃጠሎ 
ቢያንስ 112 ሰዎች መሞታቸውን የሀገሪቱ ባለሥልጣናት 
አስታወቁ። 

የሀገሪቱ ፕሬዚዳንት ገብርኤል ቦሪክ የአስቸኳይ 
ጊዜ አዋጅ ያወጁ ሲሆን፣ ተጎጂዎችን ለመርዳት 
አስተዳደራቸው የተቻለውን ሁሉ እንደሚያደርግ 
ተናግረዋል።

በዚህ የደን ቃጠሎ ሕይወታቸውን ያጡት 
አብዛኛዎቹ በሽርሽር ላይ የነበሩ ጎብኚዎች ናቸው 
ተብሏል። 

የአደጋ ጊዜ ሠራተኞች በቃጠሎው ከፍተኛ ጉዳት 
የደረሰበት ቦታ መድረስ እንዳልቻሉ የተገለጸ ሲሆን 
የሟቾች ቁጥር ከዚህም በላይ ከፍ ያለ ሊሆን እንደሚችል 
የሀገር ውስጥ ጉዳዮች ሚኒስትር ካሮሊና ቶሃ አሳስበዋል። 

ይህ በቺሊ ታሪክ በእሳት አደጋ ከፍተኛ ቁጥር 
ያለው ዜጋ ሕይወቱን ያጣበት ሆኖ የተመዘገበ ሲሆን 
አደጋው በሀገሪቱ የጤና ሥርዓት ላይ ጫና እንዳያሳድር 
ተሰግቷል። 

በቺሊ የደን ቃጠሎ ቢያንስ 112 
ሰዎችን ገደለ

የሀገሪቱ ጤና ሚኒስቴር የመጨረሻ ዓመት የሕክምና 
ተማሪዎች በጊዜያዊነት ወደ ሥራ ሊያሰማራ መሆኑን እና 
ጊዜያዊ ሆስፒታሎችን እያቋቋመ መሆኑን አስታውቋል። 

በደን ቃጠሎው መኖሪያ ቤታቸው የተቃጠለባቸው 
አንድ አዛውንት ለፈረንሳይ የዜና ወኪል ለኤኤፍፒ ሲናገሩ 
አደጋውን «ገሃነም» ሲሉ የገለጹት ሲሆን በመኖሪያ 
አካባቢያቸው ያሉት አብዛኛዎቹ አዛውንቶች መሆናቸው 
ተናግረዋል። 

ሮድሪጎ ፑለጋር የተባሉት የ61 ዓመቱ አዛውንት አንድ 
ጎረቤታቸው ዕድሜያቸው የገፋ ከመሆኑ የተነሳ ከእሳት 
አደጋው ማምለጥ ስላልቻሉ ሕይወታቸው አልፏል 
ብለዋል። 

የቺሊ መንግሥት እሳቱ ከ3 እስከ 6ሺህ መኖሪያ 
ቤቶችን ሳያወድም እንደማይቀር ገምቷል። 

እሳቱን ለመቆጣጠር 1 ሺህ 400 የእሳት አደጋ 
ሠራተኞች ተሰማርተዋል። የሀገሪቱ ሠራዊትም የአደጋ 
ጊዜ ሠራተኞችን ለመደገፍ ወደ አካባቢው ተሰማርቷል። 

የደን ቃጠሎውን መንስዔ ለማወቅ ምርመራ 
እየተደረገ መሆኑን የሀገር ውስጥ ጉዳይ ሚኒስትሩ 
ጨምረው ተናግረዋል። 

በጋዜጣው ሪፖርተር

የቻይና ፍርድ ቤት በስለላ ወንጀል ጥፋተኛ የተባለው 
አውስትራሊያዊ ጸሐፊ ያንግ ሄንግጁን ላይ የገደብ የሞት 
ፍርድ አስተላለፈ። 

ሄንግጁን በቀጣይ ሁለት ዓመታት ምንም ጥፋት 
ካልተገኘበት የተላለፈበት የሞት ፍርድ ወደ የዕድሜ ልክ 
እስራት ይቀየራል። 

ስለ ቻይና መንግሥት በመጻፍ የሚታወቀው 
ሄንግጁን በቁጥጥር ሥር የዋለው ከአምስት ዓመታት 
በፊት ሲሆን የሚቀርቡበትን ክሶች ሲከላከል ቆይቷል። 

የአውስትራሊያ መንግሥት በቻይና ፍርድ ቤት 
ውሳኔ መደናገጡን ገልጿል። 

ፍርዱ ከተሰማ በኋላም የአውስትራሊያ የውጭ 
ጉዳይ ሚኒስትር ፔኒ ዎንግ በሀገሪቱ ያሉትን የቻይና 
አምባሳደር ጠርተው ማብራሪያ ጠይቀዋል። 

«በዓለም አቀፍ አሠራር እና በቻይና ሥርዓት ውስጥ 
ሄንግጁን መሠረታዊ የሆነ ፍትሕ እና ሰብዓዊ የሆነ አያያዝ 
እንዲያገኝ ስንጠይቅ ነበር» ብለዋል የአውስትራሊያ 
የውጭ ጉዳይ ሚኒስትሯ ፔኒ ዎንግ። 

«ሁሉም አውስትራሊያዊ ያንግ ሄንግጁን ከቤተሰቡ 
ጋር ተቀላቅሎ ማየትን ይሻል። ለሄንግጁን መሟገታችንን 
አናቆምም» ሲሉም ጨምረው ተናግረዋል። 

ከዚህ ቀደም የአውስትራሊያ መንግሥት የእስረኛውን 

የቻይና ፍርድ ቤት በስለላ ጥፋተኛ 
ባለው አውስትራሊያዊ ላይ የገደብ የሞት 

ፍርድ አስተላለፈ
አያያዝ በተመለከተ ስጋቱን ገልጾ ነበር። ይሁን እንጂ ቻይና 
«በሀገሪቱ የፍትሕ ሉዓላዊነት»  ላይ የሚደረግ ጣልቃ 
ገብነትን እቃወማለሁ ስትል አውስትራሊያን ነቅፋ ነበር። 

የያንግ ደጋፊዎች እስሩ ፖለቲካዊ ነው ይላሉ። 
«በቻይና ያለውን የሰብዓዊ መብት ጥሰት በመተቸቱ፣ 
በመላው ዓለም ሰብዓዊ መብቶች እና የሕግ የበላይነት 
እንዲከበሩ እና ለዴሞክራሲያዊ ሥርዓት በመታገሉ ነው 
በቻይና መንግሥት የታሰረው» ሲል የያንግ ጓደኛ ፌንግ 
ቾንግይ ለቢቢሲ ተናግሯል። 

ከዚህ ቀደም ለቻይና የደኅንነት ሚኒስቴር ይሠራ 
የነበረው ያንግ ሄንግጁን፤ እአአ 2019 ላይ የቻይና ዜግነት 
ካላቸው ባለቤቱ እና ልጁ ጋር ወደ ጉዋንዡ ከተጓዘ በኋላ 
ነበር በቁጥጥር ስር የዋለው። 

የ58 ዓመቱ ያንግ የፍርድ ሂደት እአአ 2021 ላይ 
ከተጀመረ በኋላ በዝግ ችሎት ጉዳዩ ሲሰማ ቆይቷል። 

የሂዩማን ራይትስ ዎች የእሲያ ዳይሬክተር የሆኑት 
ኤሊየን ፒርሰን፣ ያንግ ሄንግጁን የሕግ አማካሪ እንዳያገኝ 
መደረጉን፣ ፍርዱ በዝግ ችሎት ሲካሄድ መቆየቱን እና 
ጥፋቱን እንዲያምን ማስቃየቶች እንደተፈፀሙበት 
ለቢቢሲ ገልጸዋል። 

ያንግ ሄንግጁን ላይ የተላለፈው ፍርድ የአውስትራሊያ 
እና ቻይና የሁለትዮሽ ግንኙነትን እንደሚያሻክርም 
በሎወይ ኢንስቲትዩት ባልደረባ የሆኑት ሪቻርድ 
ማክግሬገር ለሲድኒ ሞርኒንግ ሄራልድ ተናግረዋል። 

ነፃ ሃሳብ
አዲስ ዘመን   ማክሰኞ ጥር 28 ቀን 2016 ዓ.ም

ፖለቲካ እና ልዩ ልዩ 

እስማኤል አረቦ

የቀይ ባሕር አካባቢ ከፍተኛ የዓለም የኢኮኖሚ 
እንቅስቃሴ የሚደረግበት፣ በርካታ መርከቦች በስዊዝ 
ካናልና በባብኤል ማንዴብ ሸርጦች የሚተላለፉበት 
ሀገራት ትኩረት ሰጥተውት ፀጥታው የተረጋጋ እንዲሆን 
የሚሠሩበት፣ የአካባቢው ሀገራት በባሕር መተላለፊያው 
ላይ ጉልህ ተፅዕኖ ሊያሳድሩ የሚፈልጉበት ዓለም አቀፍ 
መተላለፊያ ነው ::

 ኢትዮጵያ ከጥንት ጀምሮ በቀይ ባሕር ላይ ይዞታ 
የነበራትና ቀይ ባሕርንም ስታዝበት የኖረች ሀገር ነች:: 
1ሺ800 ኪሎ ሜትር የሚረዝመውን የቀይ ባሕር ይዞታ 
በቁጥጥሯ ስራ ያኖረችና ለወጭና ገቢ እቃዎች ሁለት 
ወደቦች የምታስተዳድር ሀገር ነበረች:: ኢትዮጵያን ከቀይ 
ባሕር ውጪ ቀይ ባሕርንም ከኢትዮጵያ ውጭ ማሰብ 
አይቻልም ነበር:: የኢትዮጵያን ማደግ በማይፈልጉ 
ኃይላት ኢትዮጵያ ከቀይ ባሕር እንድትርቅ ተደርጓል:: 
ኢትዮጵያ ከቀይ ባሕር ምንም ድርሻ እንዳልነበራት ሆን 
ተብሎ በተሰራጨው ትርክት ሀገሪቱ እና  ቀይ ባሕር 
ተቆራርጠው ላለፉት ሦስት አስርተ ዓመታት ኖረዋል::

የኢትዮጵያ ወደብ አልባ መሆን በሕዝቦቿ ላይ 
ሊፈጥር ከሚችለው የሥነልቦና ተፅዕኖ ባሻገር ለበርካታ 
ኢኮኖሚያዊ፣ ፖለቲካዊና ዲፕሎማሲያዊ ጫና ፈጥሯል፤ 
እየፈጠረም ነው። የኢትዮጵያን ክብርና ዝና ዝቅ 
ከማድረግ ባሻገር የልብ ስብራት ይዞ መጥቷል:: ለበርካታ 
መሠረተ ልማቶችና ድሕነትን ለመሻገር ሊውል የሚችል 
ከ1ነጥብ 6 ቢሊዮን ዶላር በላይ በየዓመቱ ለወደብ 
ለማዋል ተገድዳለች:: ይህም የሸቀጦች ዋጋ እንዲንርና 
የኑሮ ውድነትም እንዲባባስ ተጨማሪ ምክንያት ሆኗል::  

በኢትዮጵያ አዲስ የመንግሥት ለውጥ ከመጣ 
ጀምሮ በትኩረት ከሠራባቸውና ለውጥ ካመጣባቸው 
ጉዳዮች ይኸው የባሕር በር ጥያቄ አንዱ ነው:: መንግሥት 
በኢትዮጵያውያን ዘንድ ለዘመናት ቁጭት ፈጥሮ 
የነበረውን የባሕር በር ጥያቄ በመመለስና ስብራትን 
በመጠገን ታሪካዊ ሚናውን እየተወጣ ይገኛል:: ላለፉት 
ሦስት አስርተ ዓመታት ያህል ፈርሶ የቆየውን የባሕር 
ኃይል እንደገና በማደራጀት ኢትዮጵያ የባሕር ኃይል 
እንዲኖራት አድርጓል::

ከዚሁ ጎን ለጎንም ኢትዮጵያ ከ33 ዓመታት በኋላ 
የባሕር በር የምታገኝበት አማራጭ በማፈላለግ ተስፋ ሰጭ 
መንገድ ላይ ይገኛል:: ሰሞኑን ከሶማሊላንድ ጋር የባሕር 
በር የሚገኝበትን መግባቢያ ሰነድ (Memorandum 
of understanding) መፈራረሙም  የዚሁ ተጨባጭ 
እውነታ ማሳያ ተደርጎ የሚወሰድ ነው ::

ይህ የመግባቢያ ሰነድ ሲተገበር አካባቢያዊ 
መረጋጋት የሚያመጣና ኢትዮጵያም በቀጣናው ላይ 
አለኝ የምትለውን የባለቤትነት ጥያቄ መልስ እንዲገኝ 
በር የሚከፍት እንደሆነ ይታመናል:: ቀጣናዊ ሰላምን 
በማስፈን የአፍሪካ ቀንድ አካባቢ የተረጋጋ እንዲሆን 
አስተዋፅዖው ከፍያለ ነው::

እንደሚታወቀው የኢትዮጵያ የውጭ ጉዳይ ፖሊሲ 
ቅድሚያ ትኩረት የሚሰጠው ለጎረቤት አገሮች ነው:: 
በተለይም ለቀጣናዊ ግንኙነት ከፍያለ ትኩረት በመስጠት 
ኢትዮጵያ ከጎረቤት ሀገራት ጋር የጠበቀ ዲፕሎማሲያዊ 
ግንኙነት እንዲኖራት መልካም አጋጣሚዎችን የሚያሰፋ 
ነው:: 

የኢትዮጵያ ልማት በአስተማማኝ መሠረት 
የሚቆመው የኢትዮጵያ የውስጥ ሠላምና መረጋጋት 
ሲረጋገጥ እንደሆነ እና ይኸው ሰላምና መረጋጋት 
የሚጸናው ደግሞ ከጎረቤት ሀገራት ጋር ሰላማዊ ግንኙነትን 
አጽንቶ ማስቀጠል ሲቻል ነው:: ይህንን ታሳቢ በማድረግ 
በወዳጅነት እና ከዚህ በሚመነጭ አብሮ በማደግ በጎ 
ህሊና የተቃኘ አዲስ የግንኙነት ምዕራፍ ጀምራለች::

ጠቅላይ ሚኒስትር ዶክተር ዐቢይ አሕመድ 
(ዶ/ር) ወደ ሥልጣን ከመጡ ጊዜ ጀምሮ በተደጋጋሚ 
ከሚጎበኟቸውና ትኩረት ከሚሰጧቸው ሀገራት መካከል 
ግንባር ቀደሞቹ የጎረቤት ሀገራት ናቸው:: ለዚሁ ማሳያ 
የሚሆነው፤ ወደ ሥልጣን በመጡ በጥቂት ቀናት ውስጥ 
የመጀመሪያ የውጭ ጉዟቸውን ያደረጉት ወደ ጎረቤት 
ሀገር ጅቡቲ ነው:: 

ጅቡቲ ለኢትዮጵያ 95 በመቶ የወደብ አገልግሎት 

የምትሰጥ መሆንዋ፤ ሁለቱ ሀገራት በኢኮኖሚው መስክ 
ከፍተኛ ትስስር ያላቸው ከመሆናቸው አንጻር ከጎረቤት 
ሀገራት ጅቡቲን ማስቀደማቸው ተገቢ ነበር ማለት 
ይቻላል:: ከዚያም በመቀጠል ያቀኑት ወደ ሱዳን ነው። 
በዚያም በቀውስ ውስጥ የነበረችውን ሀገር ወደ ተሻለ 
መረጋጋት የሚወስድ የአስታራቂነት ሚና  ተጫውታለች:: 
በመቀጠልም ለ20 ዓመታት ያህል በጦርነት ስጋት 
ውስጥ የቆዩትን ኢትዮጵያንና ኤርትራን በማስታረቅና  
ግንኙታቸውንም ወደ ተሻለ ደረጃ በማድረስ ቀጣናዊ 
ዲፕሎማሲው ወደ ከፍታ እንዲሸጋገር የመሪነቱን ሚና 
ተጫውተዋል::

ከዚህም ባለፈ ኢትዮጵያ በአፍሪካ ቀንድ ቀጣና 
ብሎም በአፍሪካ ደረጃ ሠላም አስጠባቂ ኃይል ሆና 
የበርካታ የጎረቤት ሀገራትን ሠላም ለማስጠበቅ ብዙ 
ዋጋ ከፍላለች:: በሶማሊያና በሱዳን በርካታ የኢትዮጵያ 
ወታደሮች የሀገራቱን ሠላም ለማስከበር የሕይወት 
መስዋዕትነት ጭምር በመክፈል ላይ ይገኛሉ:: ሰሞኑን 
ጠቅላይ ሚኒስትር ዶክተር ዐቢይ አሕመድ(ዶ/ር) 
እንደገለጹትም የሶማሊያን ሕዝብ ሠላምና ደህንነት 
ለማረጋገጥ በሺዎች የሚቆጠሩ የኢትዮጵያ ወታደሮች 
ሕይወታቸውን ገብረዋል:: 

ከዚሁ ጎን ለጎንም ኢትዮጵያ ቀጣናዊ ትስስሮሽ 
በሚፈጥሩ የጋራ በሆኑ የባቡር፣ የመንገድና የወደብ 
ፕሮጀክቶች ግንባታ ላይ የነቃ ተሳትፎ ከማድረግ 
በተጨማሪ፣ ለቀጣናው የኃይል አቅርቦት ዋና ምንጭ 
በመሆን ትልቅ አስተዋፅዖ እያደረገች መሆኑም ጎልቶ 
እየተነሳ ነው:: ስንዴንም ለጎረቤት ሀገራት ጭምር 
ኤክስፖርት በማድረግ ያመረተችውን በማቃመስ ላይ 
ትገኛለች::

ከህዳሴ ግድብ እና ከግልገል ግቤ ሦስት 
የምታመነጨውን ኃይል ለጅቡቲ፤ ለኬኒያ፤ ለሱዳንና 
ለደቡብ ሱዳን በመላክ ለቀጣናው ሀገሮች ዘላቂ የሆነ 
ታዳሽ ኃይል በማቅረብ ላይ ትገኛለች:: ለጅቡቲም 
የመጠጥ ውኃ በማቅረብ ጭምር ለቀጣናዊ ትስስሮሽ 
ጉልህ አስተዋፅዖ እያደረገች ነው:: ከሰሞኑ ለጅቡቲ ሕዝብ 
በቀን ስትልከው የነበረውን 5ሺ ኪዩቢክ ሊትር ውሃ ወደ 
100 ሺ ኪዩቢክ ሊትር በማሳደግ አጋርነቷን በተግባር 
አረጋግጣለች :: 

ብዙዎች እንደሚስማሙበት፤ የአፍሪካ ቀንድ አገሮች 
ያላቸውን የተፈጥሮ ፀጋዎች አቀናጅተው መንቀሳቀስ 
ከቻሉ፤ ጠንካራ የኢኮኖሚ አቅም ሆነው መውጣት 
ይቻላሉ። ዘላቂ ሠላም እና ዳቦ ለቸገረው የአካባቢው 
ሕዝብ የተሻሉ ነገዎችን በቀላሉ መፍጠር እንደሚችሉም  
ይታመናል::

የኢትዮጵያ አስተማማኝ እና ቀልጣፋ የወደብ 
አገልግሎትና የባሕር በር ለማግኘት እያቀረበ ያለው 
ጥያቄና ጥያቄው የተገዛበት አስተሳሰብ ይህንን እውነታ 
በተጨባጭ መሬት ለማውረድ ትልቅ አቅም ነው። ይህን 
ጥያቄ በበጎ ሕሊና መቀበል ነገ ላይ የሚመጣው ትሩፋት 
የቀጣናውን ሀገራት ሕዝቦች ነገዎች ብሩህ ማድረግ 
የሚያስችል ነው ።

እሳቤው ለቀጣናው ሀገራት ሕዝቦች ሊኖረው 
ከሚችለው ስትራቴጂክ ፋይዳ አንጻር፤ አንዳንድ ጎረቤት 
ሀገራት፤ በተለይም ጎረቤት ሀገር ሶማሊያ ጉዳዩን ከአቅሙ 
በላይ በማስጮህ እየሄደችበት ያለው መንገድ ተገቢ 
ያልሆነ፤ የሀገራቱን ሕዝቦች  ለረጅም ዘመናት  የቆየ 
ወንድማማችነት የሚመጥን አይደለም ።

ሶማሊያ ላለፉት ረጅም ዓመታት፤ ባለመረጋጋትና 
በግጭት ውስጥ ብዙ ዋጋ እየከፈለች የምትኖር ሀገር ነች:: 
በእነዚህ የችግር/የመከራ ዓመታት ውስጥ ኢትዮጵያውያን 
ከሶማሊያ ሕዝብ ጎን በመቆም የሕይወት መስዋዕትነት 
የጠየቁ አስቸጋሪ ግዳጆችን ተወጥተዋል::

 ቀደም ባለው ጊዜ ‘AMISOM’ አሁን ደግሞ ‘AT-
MIS’ እየተባለ በሚጠራው የአፍሪካ ኅብረት የሶማሊያ 
ሠላም ማስከበር ተልዕኮ ውስጥ፤ ኢትዮጵያ ለሶማሊያ 
ሠላም ጉልህ አስተዋፅዖ ስታደርግ ቆይታለች:: በዚህ 
ተልዕኮም አብዛኛውን የሶማሊያ መሬት በመሸፈንና 
ከጥቃት በመከላከል የሶማሊያ ሕዝብ በሠላም ወጥቶ 
እንዲገባ፤ የሶማሊያ መንግሥትም ተረጋግቶ መንግሥታዊ 
ሥራዎችን እንዲያከናውን በማድረግ ላይ ትገኛለች::

የሁለቱ ሀገሮች ግንኙነት ከመንግሥት ግንኙነት 

ባለፈ በጠንካራ የሕዝብ ለሕዝብ ግንኙነት የተሳሰረ ነው:: 
የሀገራቱ ሕዝቦች ዕጣ ፈንታም ተመሳሳይነት ያለው፤ 
አብሮ ማደግንና ተደማምጦ መጓዝን የሚጠይቅ ነው:: 
ለዚህ ደግሞ ኢትዮጵያውያን አሁን ላይ አብሮ ለማደግ፤ 
ተደማምጦ ለመጓዝ ያቀረቡት ጥሪ  የፍጻሜው ጅማሪ 
ተደርጎ የሚወሰድ ነው:: 

የኢትዮጵያ መንግሥት አማራጭ የወደብና የባሕር 
በር ጥያቄ የቀረበው በአካባቢው ላሉ ወዳጅ ሀገራት 
ነው። ለጥያቄው እስካሁን ምላሽ የሰጠችው ሶማሊ ላንድ 
ብትሆንም ዕድሉን ለመጠቀም የሶማሊያ መንግሥት 
ጨምሮ ሌሎች የአካባቢው ሀገራም በሩ ክፍት ነው ። 

በርካታ አማራጮችን በማማተር ላይ የሚገኘው 
የኢትዮጵያ መንግሥት የጋራ ተጠቃሚነትን መርሕ 
በመንተራስ ከሶማሊላንድ ጋር የጋራ መግባቢያ ሰነድ 
ተፈራርሟል:: ይህ ስምምነት ደግሞ ከወዲሁ በዓለም 
አቀፍ ደረጃ ተቀባይነት እያገኘ መጥቷል:: በታዋቂ 
ሰዎች፤ በዲፕሎማቶችና በፖለቲከኞች ጭምር ተገቢነቱ 
እየተነገረ ነው::

በኢትዮጵያ የቀድሞ የአሜሪካ አምባሳደር ቲቦር 
ናዥ፤ ኢትዮጵያና ሶማሊላንድ የደረሱበት ሥምምነት 
ዘመን ተሻጋሪ ግንኙነት በመመሥረት የጋራ ተጠቃሚነትን 
ለማረጋገጥ በር ይከፍታል ሲሉ ተናግረዋል:: አምባሳደር፤ 
ከሶማሊላንድ ክሮኒክል ጋር ባደረጉት ቃለ ምልልስ፡
- ኢትዮጵያ የወደብ አስፈላጊነትን በተመለከተ ከወራት 
በፊት ይፋ ያደረገችው ሐሳብ  ጎረቤት ሀገራትን ተጠቃሚ 
ከማድረግ ያለፈ ምንም ጉዳት እንደሌለው አስረድተዋል።

የሀገራቱ ሥምምነት፡- መሠረተ ልማቶችን በጋራ 
ለማስፋፋት፣ የኢኮኖሚ ትስስርን ለማሳደግ፣ ሠላምና 
መረጋጋትን እውን ለማድረግ ብሎም የጋራ ብልጽግናን 
ለማረጋገጥ ወሳኝ ምዕራፍ መሆኑን፤ ኢትዮጵያና 
ሶማሊላንድ የደረሱበት ሥምምነት በርካታ ደረጃዎችን 
ያለፈና በደንብ የታሰበበት እንደሆነ በመጥቀስ በቀጣይም 
አብረው ሊሠሩባቸው የሚችሉ በርካታ ስምምነቶች 
ሊፈጸሙ እንደሚችሉም ጠቅሰዋል።

ሥምምነቱ ለኢትዮጵያ ኢኮኖሚዋን በእጅጉ 
ሊደግፍላት የሚችል፣ የባሕር በር የሚያስገኝ እንደሆነ፤ 
ለሶማሊላንድም ኢኮኖሚያዊ ተጠቃሚነትን በማረጋገጥና 
ለበርካታ ዜጎቿ ሠፊ የሥራ ዕድል በመፍጠር በኩል ሚናው 
የጎላ መሆኑን ገልጸዋል። ለሌሎች የአፍሪካ ሀገራት በጋራ 
እንዲሠሩ በር የሚከፍት መሆኑንም አመልክተዋል።

በተመሳሳይም በኢትዮጵያ እና ሶማሊላንድ መካከል 
የተፈረመው የመግባቢያ ስምምነት በሰጥቶ መቀበልና 
በጋራ ተጠቃሚነት ላይ ያተኮረ ነው ሲሉ በሣህል 
ቀጠና የቀድሞ የአሜሪካ ልዩ መልዕክተኛና የአትላንቲክ 
ካውንስል የፖለቲካ ጉዳዮች ተመራማሪ አምባሳደር 
ጄ ፒተር ፋም ለቢቢሲ ተናግረዋል። አምባሳደሩ፤ 
በኢትዮጵያና በሶማሊላንድ መካከል የተፈረመው 
የመግባቢያ ስምምነት÷ በጋራ ተጠቃሚነት ላይ 
የተመሠረተ እንደሆነ አስታውቀዋል።

ኢትዮጵያ ካላት የሕዝብ ብዛትና የመልማት አቅም 
እንዲሁም ከወደብ ኪራይ ዋጋ ውድነት አንጻር በጅቡቲ 
ወደቦች ላይ ብቻ ጥገኛ ሆና መቀጠል እንደማትችል 
ከተገነዘበች ቆይታለች ያሉት ልዩ መልዕክተኛው፤ 
ስምምነቱ በአፍሪካ ቀንድ አካባቢ ያለውን ነባራዊ 
ሁኔታዎች ያገናዘበ፣ በሰጥቶ መቀበልና በጋራ ተጠቃሚነት 
ላይ ያተኮረ መሆኑንም አስረድተዋል። የቀጣናውን 
አካባቢ ምጣኔ ሃብታዊ እንቅስቃሴ ሊያሻሽል የሚችል 
መሆኑን ተናግረዋል::

በፈረንጆቹ በ1960ዎቹ በርካታ ሀገራት ሶማሊላንድን 
በነፃና ሉዓላዊት ሀገርነት እውቅና ሰጥተዋት የነበረ መሆኑን 
አስታውሰው ÷ ግልጽ ባልሆነ ምክንያት ከሶማሊያ ግዛት 
ጋር እንድትቀላቀል ተደርጓል፤ ከዚያድ ባሬ አስተዳደር 
መፈራረስ በኋላ ሶማሊላንድ የራሷ የሆነ ዴሞክራሲያዊ 
ምርጫዎች በማድረግ የራሷን አስተዳደር መሥርታ ከ30 
ዓመታት በላይ መቆየቷንም አስታውሰዋል።

ከኢትዮጵያ ባሻገር ሌሎች ሀገራትም በሶማሊላንድ 
መዋዕለ ንዋያቸውን እያፈሰሱ ነው፤ ለአብነትም 
የእንግሊዝ ኩባንያዎች ከተባበሩት ዓረብ ኤሚሬቶች 
ዱባይ ፖርትስ ኩባንያ ጋር በመሆን ቢሊዮን ዶላሮችን 
በማውጣት በበርበራ ወደብ ልማት ላይ እየተሳተፉ 
መሆኑን ጠቅሰዋል።  

የኢትዮጵያ 
የውጭ ጉዳይ ፖሊሲ 

ቅድሚያ ትኩረት የሚሰጠው 
ለጎረቤት አገሮች ነው፡፡ 

በተለይም ለቀጣናዊ ግንኙነት 
ከፍያለ ትኩረት በመስጠት 
ኢትዮጵያ ከጎረቤት ሀገራት 
ጋር የጠበቀ ዲፕሎማሲያዊ 

ግንኙነት እንዲኖራት 
መልካም አጋጣሚዎችን 

የሚያሰፋ ነው 

አብሮ የማደግ ዘመኑን የሚዋጅ ራዕይ



ብርሃን ፈይሳ

የዓለም የቤት ውስጥ ክብረወሰኖች፤ እንዲሁም 
ፈጣን ሰዓቶችን በማስመዝገብ ከሚታወቁ ውድድሮች 
መካከል የቦስተኑ ኒው ባላንስ ግራንድ ተጠቃሽ ነው::

 በዓለም አትሌቲክስ የወርቅ ደረጃ ከተሰጣቸው 
የቤት ውስጥ ውድድሮች መካከል አንዱ የሆነው 
ይህ ሩጫ ዘንድሮም በተለያዩ ርቀቶች ፈጣን ሰዓቶች 
የተመዘገቡበት ሆኖ ተጠናቋል:: በሜዳ ተግባራትና በመም 
ሩጫ ስመጥር አትሌቶች በተሰባሰቡበት በዚህ ውድድር 
ላይ አፍሪካውያን አትሌቶች ጠንካራ ተፎካካሪነታቸውን 
ያሳዩ ሲሆን፤ አስቀድሞ የአሸናፊነት ግምት የተሰጣቸው 
ኢትዮጵያውያን አትሌቶችም ስኬታማ ሆነዋል:: 

የአዲሱን ውድድር ዘመን መጀመር ተከትሎ 
በዓመቱ መርሐ ግብር መሠረት ከሚካሄዱ ዓለም አቀፍ 
ውድድሮች አስቀድሞ በርካታ ፉክክሮች እየተካሄዱ 
ይገኛሉ:: በሚቀጥለው ወር የሚደረገውን የዓለም የቤት 
ውስጥ ሻምፒዮና አስቀድሞ የቤት ውስጥ ቱር በተለያዩ 
ዓለማት መካሄዳቸውን ቀጥለዋል:: ጠንካራ ፉክክር 
በማካሄድ ከሚታወቁትና በየርቀቱ ብቃታቸውን 
ያስመሰከሩ አትሌቶች ከሚመርጧቸው ስፍራዎች 
መካከል አንዱ ቦስተን ሲሆን፤ አስቀድሞ እንደተገመተው 
ፈጣን ሰዓቶች የተመዘገቡበት አስደናቂ ፉክክር 
ተደርጓል:: እንደተለመደው ኢትዮጵያውያን አትሌቶችም 
በሮጡባቸው ርቀቶች ከአሸናፊነት ባለፈ የቦታውን ፈጣን 
ሰዓት ጭምር ማሻሻል ችለዋል:: ከእነዚህም መካከል 
አንዷ የመካከለኛና ረጅም ርቀት ኮከቧ አትሌት ጉዳፍ 
ፀጋይ ናት:: 

በኦሊምፒክ፣ በዓለም አትሌቲክስ ሻምፒዮና፣ 
በዳመንድ ሊግ እንዲሁም በቤት ውስጥ ውድድር 
አስደናቂ ድሎችን በማስመዝገብ የምትታወቀው 

አትሌቷ፤ የዘንድሮውን የውድድር ዓመትም በስኬት 
ጀምራለች:: በ1ሺህ 500 ሜትር ውድድር የተሳተፈችው 
ጉዳፍ በግሏ የተያዘውን የሩቁን ፈጣን ሰዓት ለማሻሻል 
የሮጠች ቢሆንም በውድድሩ የመጨረሻ ርቀት በጥቂት 
ሰከንዶች መዘግየቷ ያሰበችውን እንዳታሳካ አድርጓታል:: 
ሆኖም የገባችበት 3:58.11 የሆነ ሰዓት የቦስተን የቤት 
ውስጥ ውድድር “ፈጣን″ በሚል ተይዞላታል:: እአአ 
በ2021 ፈረንሳይ ሌቪን ላይ የሮጠችው ጉዳፍ በወቅቱ 
ያስመዘገበችው 3:53.09 የሆነ ሰዓት የዓለም ክብረወሰን 
መሆኑ ይታወቃል::

በፖርትላንድ እንዲሁም በቤልግሬድ የዓለም የቤት 
ውስጥ ሻምፒዮናዎች የነሐስ እና የወርቅ ሜዳሊያ 
ያጠለቀችው አትሌቷ፤ በቅርቡ ግላስኮ ላይ ሃገሯን 
በቀጥታ መወከል የምትችልበትን ውጤት ማስመዝገብም 
ጀምራለች:: ከሃገሯ ልጆች ጋር በመሆን የሮጠችው 
ጉዳፍ በዚህ ርቀት አብራት በመሮጥ የምትታወቀውን 

ብርቄ ኃየሎምን አስከትላ በመግባትም ነው ውድድሯን 
የደመደመችው:: ወጣቷ አትሌት ብርቄ 3:58.43 በሆነ 
ሰዓት የሮጠች ሲሆን፤ ይህም ሰዓት “ከ20 ዓመት በታች 
የ1ሺህ 500 ሜትር የቤት ውስጥ ውድድር ክብረወሰን″ 
በሚል ተመዝግቦላታል:: 

ሌላኛው የውድድሩ ተጠባቂና አጓጊ ርቀት የወንዶች 
3ሺህ ሜትር ሲሆን፤ ኢትዮጵያዊው አትሌት ለሜቻ 
ግርማ የቦስተን የቤት ውስጥ ውድድር ክብረወሰን በሆነ 
ሰዓት ፈጽሟል:: አስተማማኝ በሆነ አሯሯጥ የርቀቱን 
የመጨረሻ መስመር የረገጠው ወጣቱ አትሌት ርቀቱን 
የሸፈነበት ሰዓትም 7:29.09 ሆኗል::  ይህ ሰዓት ለቦስተን 
ፈጣን ቢሆንም ባለፈው ዓመት ሌቪን ላይ በተደረገው 
የቤት ውስጥ ቱር የገባበት 7:23.81 ከሆነ ሰዓት ጥቂት 
መዘግየት የታየበት ነው:: 

የርቀቱ የቤት ውስጥ ክብረወሰን ባለቤት የሆነው 
ለሜቻ በተመሳሳይ ዓመት ከቤት 7:52.11 የሆነ ሰዓት 

በመሮጥ ሁለቱንም ክብረወሰኖች ከእጁ ማስገባቱ 
አይዘነጋም:: ከሁለት ዓመት በፊት ቤልግሬድ ላይ 
ኢትዮጵያ በርካታ ሜዳሊያዎችን በመሰብሰብ ቀዳሚ 
በሆነችበት የቤት ውስጥ የዓለም ሻምፒዮና የብር ሜዳሊያ 
ያጠለቀ ሲሆን፤ በዓለም ሻምፒዮና የሦስት ጊዜ እንዲሁም 
በኦሊምፒክ አንድ ጊዜ የብር ሜዳሊያ ለሃገሩ ያስገኘ ድንቅ 
አትሌት ነው:: 

በ3ሺህ ሜትር ሴቶች በተደረገው ውድድር ደግሞ 
ከ3 እስከ 6ኛ ያለውን ደረጃ ተከታትለው የገቡት 
ኢትዮጵያውያን አትሌቶች ተቆጣጥረውታል:: በዓለም 
ከ20 ዓመት በታች ቻምፒዮና በተለያዩ ርቀቶች ሃገራቸውን 
ማስጠራት የቻሉት ወጣቶቹ አትሌቶች መልክናት ውዱ፣ 
መዲና ኢሳ፣ ሠናይት ጌታቸው እና አይናዲስ መብራቱ 
ደግሞ የተስፋ ሰጪው ውጤት ባለቤቶች ናቸው:: 
መልክናት የገባችበት 8:32.34 የሆነ ሰዓትም በርቀቱ ከ20 
ዓመት በታች የሴቶች ፈጣን መሆኑም ታውቋል:: 

በፈጣን ሰዓት ቦስተንን ያደመቁ ኢትዮጵያውያን

የ1ሺ500 ሜትር አሸናፊዋ አትሌት ጉዳፍ ፀጋይ፤ የ3ሺ ሜትር አሸናፊው አትሌት ለሜቻ ግርማ፤

